8

Монгол Улсын Их Хурлын 2011 оны намрын ээлжит чуулганы 12 дугаар сарын 08-ны өдөр /Пүрэв гариг/-ийн нэгдсэн хуралдаан 10 цаг 30 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 39 гишүүн ирж, 51.3 хувийн ирцтэй байв. Үүнд:

Чөлөөтэй: Н.Алтанхуяг, Р.Амаржаргал, Х.Бадамсүрэн, Ц.Батбаяр, С.Батболд, Я.Батсуурь, Б.Бат-Эрдэнэ, С.Баярцогт, Л.Болд, С.Бямбацогт, Л.Гансүх, Л.Гүндалай, Д.Дамба-Очир, Г.Занданшатар, Д.Очирбат, Р.Раш, Ж.Сүхбаатар, Ц.Сэдванчиг, Д.Тэрбишдагва, Ч.Хүрэлбаатар, Ц.Цэнгэл, М.Энхболд
Өвчтэй: Б.Батбаяр, С.Баяр, Д.Лүндээжанцан, Б.Чойжилсүрэн, Ц.Шинэбаяр 


Тасалсан: Д.Арвин, Х.Баттулга, Э.Бат-Үүл, Г.Баярсайхан, Л.Гантөмөр, Р.Гончигдорж, Ц.Даваасүрэн, Д.Зоригт, Даш.Зоригт, С.Оюун, Д.Энхбат


Улсын Их Хурлын дарга Д.Дэмбэрэл Монгол Улсын 2012 оны төсвийн тухай хуулийн эцсийн найруулгыг уншиж  танилцуулав.


Улсын Их Хурлын гишүүн Д.Хаянхярваа, Ц.Баярсайхан нар санал хэлэв.


Улсын Их Хурлын гишүүн Н.Батбаяр, С.Эрдэнэ нар дээрх хуулийн төслийн эцсийн найруулгыг тараагаагүй тул эцсийн найруулга сонсох боломжгүй гэж үзсэн боловч Улсын Их Хурлын Тамгын газрын нарийн бичгийн дарга С.Магнайсүрэн, Төсвийн байнгын хорооны зөвлөх Ё.Мөнхбаатар нар 2011 оны 12-р сарын 6-ны орой 20.00 цагт Улсын Их Хурлын бүх гишүүдэд тараасан гэдгийг мэдэгдэв.


Улсын Их Хурлын дарга Д.Дэмбэрэл Улсын Их  Хурал дахь Монгол ардын нам болон Монголын ардчилсан намын бүлгүүд Улсын Их Хурлын сонгуулийн тухай хуулин дээр зөвшилцөх зүйл байгаа тул завсарлага авч байгааг мэдэгдэж, хуралдааныг завсарлуулав.

ЗАВСАРЛАГА

Үдээс хойшхи хуралдаан 15 цаг 30 минутад эхэлж, ирвэл зохих 76 гишүүнээс 42 гишүүн ирж, 55.2 хувийн ирцтэй байв. Үүнд:

Чөлөөтэй: Н.Алтанхуяг, Р.Амаржаргал, Х.Бадамсүрэн, Ц.Батбаяр, С.Батболд, Я.Батсуурь, Б.Бат-Эрдэнэ, С.Баярцогт, Л.Болд, С.Бямбацогт, Л.Гансүх, Л.Гүндалай, Д.Дамба-Очир, Г.Занданшатар, Д.Очирбат, Р.Раш, Ж.Сүхбаатар, Ц.Сэдванчиг, Д.Тэрбишдагва, Ч.Хүрэлбаатар, Ц.Цэнгэл 
Өвчтэй: Б.Батбаяр, С.Баяр, Д.Лүндээжанцан, Б.Чойжилсүрэн, Ц.Шинэбаяр 


Тасалсан: З.Алтай, Д.Арвин, Х.Баттулга, Г.Баярсайхан, Даш.Зоригт, Э.Мөнх-Очир, Ж.Энхбаяр, Д.Энхбат
Хоцорсон: Д.Балдан-Очир-0.40, Л.Гантөмөр-1.00, Д.Ганхуяг-1.00, Ц.Даваасүрэн-0.30, Д.Загджав-0.20, Д.Зоригт-1.30, Ц.Мөнх-Оргил-1.00, Х.Наранхүү-0.30, Ц.Нямдорж-1.30, Д.Одбаяр-1.10, С.Оюун-0.50, Д.Оюунхорол-0.30, С.Эрдэнэ-1.20

Улсын Их Хурлын дарга Д.Дэмбэрэл Улсын Их Хурлын гишүүн Нямжавын Батбаярт Монгол Улсын төсвийн тухай хуулийг баталж гаргахад санаачлага гаргаж оролцсонд баяр хүргэж, Улсын Их Хурлын гишүүд алга ташив.

Улсын Их Хурлын дарга Д.Дэмбэрэл Монгол Улсын 2012 оны  төсвийн тухай хуулийн эцсийн найруулгыг уншиж танилцуулав.

Эцсийн найруулга сонсож байгаатай холбогдуулан Сангийн яамны Төсвийн бодлогын газрын дарга Б.Батжаргал, тус яамны Орлогын хэлтсийн дарга Ж.Ганбат, Нэгдсэн төсвийн хэлтсийн дарга Н.Мандуул, Төсвийн хөрөнгө оруулалтын хэлтсийн дарга М.Батгэрэл, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн  хэлтсийн дарга Д.Насанжаргал, Төсвийн байнгын хорооны зөвлөх Ё.Мөнхбаатар, референт Ш.Чинбат нарын бүрэлдэхүүнтэй ажлын  хэсэг байлцав.

Эцсийн найруулгатай холбогдуулан Улсын Их Хурлын гишүүн З.Энхболд, Н.Батбаяр, Р.Гончигдорж, Ч.Улаан, Р.Буд, Ө.Энхтүвшин, Х.Тэмүүжин, Д.Загджав нар санал хэлж, Төсвийн байнгын хорооны дарга, Улсын Их Хурлын гишүүн Д.Хаянхярваа, ажлын хэсгээс Ё.Мөнхбаатар, М.Батгэрэл, Б.Батжаргал нар тайлбар хийв. /15.50 цаг/

Улсын Их Хурлын дарга Д.Дэмбэрэл Нийгмийн даатгалын сангийн 2012 оны  төсвийн тухай хуулийн эцсийн найруулгыг уншиж танилцуулав.

Эцсийн найруулгатай холбогдуулан Улсын Их Хурлын гишүүн Н.Батбаяр, Д.Загджав, Х.Баделхан нар санал хэлж, Төсвийн байнгын хорооны дарга, Улсын Их Хурлын гишүүн Д.Хаянхярваа, ажлын хэсгээс Б.Батжаргал нар тайлбар хийв. /16.00 цаг/

Улсын Их Хурлын дарга Д.Дэмбэрэл Хүний хөгжил сангийн 2012 оны  төсвийн тухай, Төсвийн хүрээний мэдэгдэл, төсвийн төсөөллийн тухай хуульд өөрчлөлт оруулах тухай Монгол Улсын хууль, Монгол Улсын 2012 оны төсвийн тухай, Нийгмийн даатгалын сангийн 2012 оны төсвийн тухай, Хүний хөгжил сангийн 2012 оны төсвийн тухай хууль батлагдсантай холбогдуулан авах зарим арга хэмжээний тухай Улсын Их Хурлын тогтоолын эцсийн найруулгыг уншиж танилцуулав.

Эцсийн найруулгатай холбогдуулан Улсын Их Хурлын гишүүдээс асуулт, санал гарсангүй.

Улсын Их Хурлын гишүүд дээрх хууль, тогтоолын эцсийн найруулгуудыг сонсов. /16.05 цаг/
Нэг.Авлигын эсрэг хуульд нэмэлт, өөрчлөлт оруулах тухай хуулийн төсөл /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төслийг дагалдан өргөн мэдүүлсэн, анхны хэлэлцүүлэг үргэлжилнэ/

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Хууль зүйн байнгын хорооны зөвлөх Б.Баасандорж, референт Г.Нямдэлгэр нар байлцав.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Ч.Сайханбилэг Авлигатай тэмцэх газрын шинээр томилогдсон удирдлагаас дахин нэмж санал ирсэн тул уг асуудлыг хойшлуулах горимын санал, Улсын Их Хурлын гишүүн Х.Тэмүүжин, Д.Загджав нар санал хэлэв.

Д.Дэмбэрэл:-Улсын Их Хурлын гишүүн Ч.Сайханбилэгийн гаргасан Авлигын эсрэг хуульд нэмэлт, өөрчлөлт оруулах тухай хуулийн төслийг хойшлуулах горимын саналыг дэмжье.

62.5 хувийн саналаар горимын санал дэмжигдэж, уг асуудлыг хойшлуулахаар шийдвэрлэв.

Уг асуудлыг 16 цаг 15 минутад хойшлуулав.

Хоёр.Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төсөл /Төсвийн тогтвортой байдлын тухай хуулийн төслийг дагалдан өргөн мэдүүлэгдсэн, анхны хэлэлцүүлэг/

Хэлэлцэж буй асуудалтай холбогдуулан Сангийн яамны Төсвийн бодлогын газрын дарга Б.Батжаргал, тус яамны Зарлагын хэлтсийн дарга Б.Нямаа, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.
Хуулийн төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Ж.Батсуурь танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн Д.Ганхуяг, Ц.Даваасүрэн нарын асуусан асуултад Улсын Их Хурлын гишүүн Су.Батболд, М.Энхболд, О.Чулуунбат нар хариулж, тайлбар хийв.

Улсын Их Хурлын гишүүн Р.Гончигдорж, Н.Ганбямба нар санал хэлэв.

Д.Дэмбэрэл:-Улсын Их Хурлын гишүүн Р.Амаржаргал, Н.Батбаяр, С.Оюун, Ч.Улаан, Д.Хаянхярваа, О.Чулуунбат нарын гаргасан Төслийн 1 дүгээр зүйл буюу хуулийн 231 дүгээр зүйлийг дор дурьдсанаар өөрчлөн найруулах:

“231 дүгээр зүйл.Сонгуулийн мөрийн хөтөлбөрт тавигдах шаардлага

231.1.Ерөнхийлөгчийн сонгуульд нэр дэвшигчийн мөрийн хөтөлбөрт тухайн нэр дэвшигчийг сонгуульд нэр дэвшүүлсэн улс төрийн нам, эвслийн Улсын Их Хурлын болон орон нутгийн сонгуульд оролцсон мөрийн  хөтөлбөрт тусгагдаагүй улсын төсвөөс санхүүжилт шаардагдах аливаа зорилтыг тусгахгүй байна.

231.2.Ерөнхийлөгчийн сонгуульд нэр дэвшигч нь сонгууль зохион байгуулагдаж байгаа хугацаанд мөрийн хөтөлбөртөө тусгагдаагүй аливаа зорилт, арга хэмжээг хэрэгжүүлэх талаар амлах, сурталчилгаа явуулахыг хориглоно.

231.3.Энэ хуулийн 231.1, 231.2-т заасныг зөрчсөн нь Сонгуулийн ерөнхий хороо нэр дэвшигчийг бүртгэхгүй байх, бүртгэлээс хасах үндэслэл болно.” гэсэн саналыг дэмжье.

72.5 хувийн саналаар дэмжигдлээ.

Эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.

Уг асуудлыг 16.42 цагт хэлэлцэж дуусав.

Гурав.Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төсөл /Засгийн газраас өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн яамны Төсвийн бодлогын газрын дарга Б.Батжаргал, тус яамны Зарлагын хэлтсийн дарга Б.Нямаа, Улсын Их Хурлын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн орлогч дарга Н.Цогтсайхан, ахлах зөвлөх Л.Өлзийсайхан, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.
Хуулийн төслийн талаархи төсөл санаачлагчийн  илтгэлийг Монгол Улсын шадар сайд М.Энхболд, Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Ж.Батсуурь танилцуулав.

Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн О.Чулуунбат, Р.Буд, Х.Жекей, Ц.Даваасүрэн, Н.Батбаяр, Э.Бат-Үүл, Х.Баделхан нарын асуусан асуултад Монгол Улсын шадар сайд М.Энхболд, Улсын Их Хурлын гишүүн Ж.Батсуурь нар хариулж, тайлбар хийв.

Улсын Их Хурлын гишүүн Э.Бат-Үүл, С.Эрдэнэ, Н.Батбаяр, Ц.Даваасүрэн нар санал хэлэв.

Улсын Их Хурлын гишүүдийн ирц бүрдээгүй тул дараачийн хуралдаан дээр санал хураалт явуулахаар тогтов.

15.55-16.00 цагт Улсын Их Хурлын гишүүн С.Эрдэнийн урилгаар Баянгол дүүргийн иргэд, 16.18-16.23 цагт Улсын Их Хурлын гишүүн Г.Занданшатарын урилгаар Баянхонгор аймгийн Баянлиг сумын иргэд, 16.30-16.35 цагт Улсын Их Хурлын гишүүн Д.Тэрбишдагвын урилгаар Их Засаг олон улсын их сургуулийн 3-р дамжааны оюутнууд,16.40-16.45 цагт Улсын Их Хурлын гишүүн С.Бямбацогтын урилгаар Ховд аймгийн дуут, Ховд, Буянт сумын оюутан залуучууд Улсын Их Хурлын чуулганы нэгдсэн хуралдаантай танилцав. /Нэрсийг хавсаргав/

Хуралдаан 17 цаг 40 минутад өндөрлөв.

Тэмдэглэлтэй танилцсан:
ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ

12 ДУГААР САРЫН 08-НЫ ӨДӨР (ПҮРЭВ ГАРИГ)-ИЙН НЭГДСЭН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 30 минутад эхлэв.

Д.Дэмбэрэл:-Та бүхний энэ өглөөний амар амгаланг айлтгая. 2011 оны намрын ээлжит чуулганы 12-р сарын 8-ны өдрийн нэгдсэн хуралдааны ирц хангагдсан байна. Хуралдааныг нээснийг мэдэгдье.

Өнөөдрийн хуралдаанд хэлэлцэх асуудлыг танилцуулъя.

Монгол Улсын Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төсөл /Төсвийн тогтвортой байдлын тухай хуулийн төслийг дагалдан өргөн мэдүүлэгдсэн, анхны хэлэлцүүлэг/;
Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төсөл /Засгийн газраас өргөн мэдүүлсэн, хэлэлцэх эсэх/;
Эрүүгийн хуульд нэмэлт оруулах тухай хуулийн төслүүд /Улсын Их Хурлын гишүүн З.Энхболд нараас болон Улсын Их Хурлын гишүүн С.Эрдэнэ нараас өргөн мэдүүлсэн, анхны хэлэлцүүлэг/; энэ нэрлэгдэж байгаа хуулийн төслүүд бол дандаа сонгуультай холбогдсон асуудлаар хуульд орох өөрчлөлтүүдийн хуулийн төсөл байгаа. 
Монгол Улсын Их Хурлын сонгуулийн тухай хуулиудын нэгтгэсэн төсөл /эцсийн хэлэлцүүлэг үргэлжилнэ/; 
Эрчим хүчний тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/;
Авлигын эсрэг хуульд нэмэлт, өөрчлөлт оруулах тухай хуулийн төсөл /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төслийг дагалдан өргөн мэдүүлсэн, анхны хэлэлцүүлэг үргэлжилнэ/;
       Гамшгаас хамгаалах тухай хуульд өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд /анхны хэлэлцүүлэг/;

       "Монгол Улсын Эрдэнэсийн гүйлгээний сангийн 2011 оны орлого, зарлагын тухай"  Улсын Их Хурлын тогтоолын төсөл /анхны хэлэлцүүлэг/;

Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай хуулийн төслүүд /"Баруун бүсийн эрчим хүчний систем" ТӨХК-ийн ОХУ болон БНХАУ-аас импортоор авч байгаа цахилгаан эрчим хүчийг албан татвараас чөлөөлөх тухай, анхны хэлэлцүүлэг/;

    
"Газрын тосны салбарын талаар төрөөс баримтлах бодлого, 2015 он хүртэл хэрэгжүүлэх үйл ажиллагааны чиглэл батлах тухай" Улсын Их Хурлын тогтоолын төсөл /анхны хэлэлцүүлэг/;

    "Газрын тосны боловсруулах үйлдвэр байгуулах тухай ажлыг эрчимжүүлэх тухай" Улсын Их Хурлын тогтоолын төсөл /анхны хэлэлцүүлэг/;

     
Монгол Улсын Засгийн газар, Азийн хөгжлийн банк хооронд байгуулсан "Дээд боловсролын шинэчлэлийн төсөл"-ийн Зээлийн хэлэлцээрийг соёрхон батлах тухай хуулийн төсөл;
  
"Дэлхийн шуудан холбооны дүрмийн наймдугаар нэмэлт протокол"-ыг соёрхон батлах тухай хуулийн төсөл;
      
Хуульчийн эрх зүйн байдлын тухай, Өмгөөллийн тухай хууль хүчингүй болсонд тооцох тухай, Хуульч сонгон шалгаруулах тухай хууль хүчингүй болсонд тооцох тухай, Хуульчийн эрх зүйн байдлын тухай хуулийг дагаж мөрдөх журмын тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Захиргааны хэрэг хянан шийдвэрлэх тухай хуульд өөрчлөлт оруулах тухай хуулийн төслүүд /хэлэлцэх эсэх/;

      
Шүүхийн тухай хуульд нэмэлт оруулах тухай, Прокурорын байгууллагын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Нотариатын тухай хуульд нэмэлт оруулах тухай хуулийн төслүүд /Улсын Их Хурлын гишүүн Х.Тэмүүжин нараас өргөн мэдүүлсэн, хэлэлцэх эсэх/;

Өнөөдрийн чуулганы хуралдаанаар хэлэлцэх нэлээд асуудал байгааг та бүхэн анхаарч байгаа байх. Гол анхаарлыг бид нар сонгуультай холбогдсон хуулиудын төслийг хэлэлцэхэд өнөөдөр үйл ажиллагаагаа чиглүүлж ажиллах болно.

Би хэд хэдэн хуулийн төслийн редакц та бүхэнд сонсгоод орхиё.

Монгол Улсын 2012 оны төсвийн тухай хуулийн төслийн эцсийн найруулгыг сонсъё. Энэ талаар саналтай гишүүн байна уу? алга байна.

Нийгмийн даатгалын сангийн 2012 оны төсвийн тухай хуулийн төслийн эцсийн найруулгад саналтай гишүүн байна уу? Тарчихсан байгаа. Тараад удаж байна, нөхөд өө.

Хаянхярваа гишүүн

Д.Хаянхярваа:-Нэг ийм юм андуурагдаад биччихсэн байна лээ. Төсөв дээр Хууль зүй, дотоод хэргийн сайдын багцад болохоор цагдаагийн барилгын нэгдсэн барилга гээд хаалтан дотор Улаанбаатар, Чингэлтэй гээд биччихсэн. Тэр нь нийслэлийн цагдаагийн юм шүү гэж ойлгох юм. Нэгдсэн барилга биш, нийслэлийн цагдаагийн. Тэгэхээр дүүрэг нь манай барилга гээд  явчих вий гэж. Тэрнийг протоколд тэмдэглэчихээрэй.

Д.Дэмбэрэл:-Батбаяр гишүүн туслахаасаа материалаа үзчих. Наадах чинь тарчихсан.

Нийгмийн даатгалын сангийн 2012 оны төсвийн тухай хуулийн төсөл эцсийн найруулгад Баярсайхан гишүүн.

Ц.Баярсайхан:-Гуравдугаар хэлэлцүүлэг дээр тодорхой асуудал яриад Сангийн сайд тэрнийг энэ редакцийн үеэр залруулна гэсэн шүү дээ. Тэр нь Эдийн засгийн байнгын хороон дээр дэмжигдээд Эдийн засгийн байнгын хорооноос ажилласан ажлын хэсэг, Барилга, хот байгуулалт, зам тээврийн яамнаас бас тодорхой саналууд тавигдсан. Яагаад гэхээр зэрэг 2007 оноос эхлээд зарлагдаад байгаа эргэн төлөгдөх зам байгаа шүү дээ. Тэр төсөвт өртөг нь болохгүй байгаа учраас энэ чинь тендер нь зарлагдаад компани нь орж ирдэггүй. Тэгээд Зам, тээвэр, барилга, хот байгуулалтын яам 9 замаас 3-ыг нь үнийг нь нэмэгдүүлээд зарлаад гэрээ хэлцлээ хийчихсэн. 6 зам нь үлдчихсэн. Тэр 6 замын асуудлыг төсөв дээр бол  нөлөөлөхгүй, хамгийн гол нь төсөвт өртгөө шинэчилж тооцсон тэрнийг редакциар авъя гээд төсвийн 3-р хэлэлцүүлэг дээр ч ярьсан, 4-р хэлэлцүүлэг дээр эцэслэж батлах үед бас ярьсан. Тэгээд Сангийн сайд өөрөө редакцийн үед тэрнийгээ шийдчихнэ гэсэн. Гар дээр материал байгаа учраас тэр тоо засагдаагүй байх юм бол наадах чинь дахиад 2012 онд ч энэ зам тавигдахгүй, 2013 онд ч хийгдэхгүй л болно шүү дээ. Тэрнийг үзэж байж л хэлмээр байх юм.

Д.Дэмбэрэл:-Та нар материалаа харчих л даа. Худлаа орж ирээд юмаа харахгүй сууж байгаад би хараагүй гээд суугаад байна. Тамгын газар наадах чинь 7 хоногийн өмнө батлагдсан төсөл явж байна. Тэгээд завааруулаад байдаг юм. Тамгын газрынхныг дууд л даа. УИХ-ын гишүүд нь ороод ирчихсэн байхад Тамгын газрынхан хаана байж байдаг юм бэ? дууд л даа. Редакц сонсоно гэж бичиж өгчихөөд редакц сонсох болохоор Тамгын газрын Төсвийн байнгын хорооны нөхдүүд яасан бэ? Редакц хойшлохгүй. Та нар материалаа хардаггүй ингээд л. Хэн ч гүтгээгүй. Хэнд өгсөн байна, тэр туслахад чинь өгч үү, үгүй юу? тэрнээс энд хашгираад асуудал шийдэгдэхгүй. Тамгын газрын дарга нарыг дууд. Өөрсдөө бичиж өгчихөөд редакциа уншихад Тамгын газрынхан алга байгаад байна шүү дээ. Та нар ажлаа хий л дээ.
 
Мөнхбаатар, та нар энэ ажил хариуцаж байна уу, үгүй юу? гишүүд яагаад редакцийн материал тараагаагүй байгаа юм бэ?

Ё.Мөнхбаатар:-Тарсан. 6-ны орой 20 цагт тарсан. Орой ажил тарсны дараа.

Д.Дэмбэрэл:-Тэгээд өчигдөр бүтэн байж байхад юугаа хийж байсан юм бэ? редакциа харчихгүй.

Ё.Мөнхбаатар:-Өчигдөр бүтэн өдөр байсан шүү дээ. Өгсөн.

Д.Дэмбэрэл:-Аль алинд нь итгэхэд хэцүү болчихоод байна шүү дээ. Бие биен рүүгээ дайраад байгаа юм чинь. Наадах чинь задраад байх юм байхгүй, наана чинь баталчихсан хууль байж байгаа. Материалаа энэ гишүүний туслахтай яриад орхи. Эрдэнэ гишүүний материал, Н.Батбаяр гишүүний материалыг яагаад өгөөгүй вэ гэдгийг туслахтай яриад, шалгаад, тэр хариуцлагагүй өгөөгүй хүн дээрээ арга хэмжээ аваач.  Тэрнийг шалга. 

Магнайсүрэн дарга, энэ ажилтнууд яагаад гишүүдэд материал танилцуулаагүй явж байдаг байна? Туслах дээр ийм дутагдал гараад байна уу, гишүүний туслах дээр. Аль эсвэл Байнгын хороо, Мөнхбаатар, хэнд нь энэ дутагдал байгаад байна? 

Хууль зөрчөөгүй байна. Яагаад та нар материалаа уншаагүй байдаг юм гэдэг чинь сонин байна. Чи намайг гүтгэж байна, би чамайг гүтгэж байгаа бол хоёр хар хэрээ бие биенийхээ харыг гайхав гэгч болоод байна шүү дээ. Гурав дахь нь цагаан  хэрээ болж үлдэхгүй шүү дээ. 

Магнайсүрэн яагаад энэ редакц уншихад бэлэн бус байж байдаг байна?

С.Магнайсүрэн:-Тамгын газрын тухайд өчигдөр бүтэн өдөр гишүүдэд уншуулах боломж олгох үүднээс бид нар 2 дахь өдрийн орой нэлээн ажиллаж, материалаа тараасан юм. Тэгэхээр энэ бол гишүүдэд хүрээгүй биш, бүгдэд нь хүрсэн байх ёстой. Манай туслахууд дээр яасан юм байх шиг байна, бид нар учрыг олъё. 

Д.Дэмбэрэл:-Эрдэнэ гишүүн, Батбаяр гишүүн хоёрт материал очоогүй хаана саатсан, тэр саатуулсан этгээдүүдэд Тамгын газар арга хэмжээ аваад орхи. 

Редакцийг зарим гишүүд уншаагүй байгаа юм байна, тэр редакциа хараад одоо ингээд бүлгүүд хурал хийх байх, тэрний дараа тэр редакцийг сонсъё. Энийг хойшлуулаад байгаа нь буруу шүү. Та нар юмнуудаа өөрсдөө хөөцөлдөөд харах нь хараад, санаа тавихгүй. 

Монгол Улсын 2012 оны төсвийн тухай хууль батлагдсантай холбогдуулан авах арга хэмжээний тухай тогтоолын редакц дээр саналтай хүн байна уу? тэр гурван хуулийг нь түр орхилоо.

Та нар боль л доо, арай дэндэж байна шүү дээ, та нар. Хоёр,  гурван  хоногийн өмнө тараачихсан юмаа.

Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийн эцсийн найруулгад саналтай гишүүн байна уу? алга байна. Энэ  хуулийн эцсийн найруулгыг сонслоо.

Өнөөдөр бид нар чуулганы хуралдааны ажиллагааг гол нь Сонгуулийн хууль гаргах чиглэлд ажиллая гэж би сая асуудал танилцуулахын өмнө хэлчихсэн байж байгаа. Гишүүд хоёр бүлгийн зүгээс Сонгуулийн хууль дээр жижигхэн зөвшилцөх зүйл байна, завсарлага өгөөчээ гэсэн  хүсэлт тавьсан. Бүлгүүд хуралдаад, дараа нь ажлын хэсгүүд, Төрийн байгуулалтын байнгын хороо хуралдъя. Сонгуулийн хууль дээр ажиллаад хоёр бүлгийн хуралдааны дараа Төрийн байгуулалтын байнгын хорооны хуралдааныг үргэлжлүүлэн явуулъя. Хоёр бүлэгт завсарлага өглөө, Сонгуулийн хууль дээр саналаа солилцох.

ЗАВСАРЛАГА

Д.Дэмбэрэл:-Өглөө бид нар хэлэлцэх асуудлаа танилцчихсан байж байгаа. Төсөвтэй холбогдсон хүний хөгжил сангийн, төсвийн хүрээний мэдэгдэл гээд хуулиудын редакц өглөө бид нар сонсож байгаад хойшлуулсан байгаа. Редакцийн тухайд одоо ажил хэргээ бодоод энэ Төсвийн  хуулийг баталж гаргахад манай Нямжавын Батбаяр гишүүн үнэхээр их санаачлага гаргаж оролцсон. Тэр сайхан зүтгэлийг би ч үнэлж байна. УИХ-ын гишүүн, хамт олон, хоёр бүлэг бас үнэлж байгаа байхаа. Ер нь тэр ажлынхаа эцсийн үр дүнгийн төлөө Батбаяр шиг тэмцэж, ярьж, тэр эцсийн үр дүнгий нь өөрөө өөр дээрээ аваад хариуцаад эцэслээд гаргачихъя гээд явж байгаа энэ ажилсаг сайхан чанарыг үнэлж байна. Батбаяр гишүүндээ баяр хүргэе. Ер нь энэ төсвийн гаргахад үнэхээр ихээхэн хүчин зүтгэсэн гэдгийг бид бүхэн тал талдаа ойлгож байгаа. /УИХ-ын гишүүд алга ташив/

Өглөө тэр тараасан тараагаагүй гэдэг талаар бие биендээ чулуудсан үгний талаар юм бодохгүй байх гэж бодож байна. Буруу зүйл хэлэгдсэн бол уучлаарай гэж хэлэх байна. Ер нь парламент дээр бас соёлтой харьцаа зөв юм байгаа юм. Тийм учраас Батбаяр гишүүний... ер нь гишүүд хууль санаачлаад томоохон арга хэмжээнүүдийг эцэст нь хүргэхдээ үнэхээр тэрнийхээ хувь заяаг эцэслэн хариуцахын төлөө Батбаяр шиг явж байна. Тэр хамгийн ажил хэрэгч, сайн чанар гэдгийг дахин үнэлж, тэмдэглэе.

Ингээд бид нар энэ хуулийн эцсийн найруулгын талаар тамгын газар. За З.Энхболд гишүүн.

З.Энхболд:-Хөрөнгө оруулалтын 19-р хуудасны 19.1.47 дээр 50 км гэж бичсэнийг 60 км болгож өөрчлөх саналтай байгаа. Үнийн дүн хэвээрээ. GPS-ээр хэмжихэд 50 км, яг замаараа явах юм бол 60 км, машин замаар явахаар 60 км ийм цахилгаан шугам байгаа юм. Үнийн дүн өөрчлөгдөхгүй, зөвхөн арга хэмжээний нэр дотор 50 км гэсэн нь 60 гэж өөрчлөгдөхөөр байгаа юм. Анх өгөхдөө GPS-ийн хэмжээгээр өгчихсөн байна лээ. 

Д.Дэмбэрэл:-50 км, 60 км, Мөнхбаатар, зүйтэй юу?

Ё.Мөнхбаатар:-Мөнгөн дүнд өөрчлөлт орохгүйгээр энийг авч болж байна, редакциар.

Д.Дэмбэрэл:-Энхболд гишүүний энэ саналыг авлаа. Н.Батбаяр гишүүн.

Н.Батбаяр:-Дэмбэрэл даргыг өглөөний хуралдаан дээр хэлсэн үгнээсээ уучлалт гуйж байгааг  хүлээж авч байна. Их Хурлын 76 гишүүн бол хэн нь дарга, хэн нь цэргээс үл хамааран бүгдээрээ нэг санал зөв байж байх юм бол бүгдээрээ дэмжье, буруу байж байх юм бол татгалзъя гэсэн байр суурьтай байх ёстой. Өнөөдрийн Монгол Улсын төсөв бол харьцангуй сайжрах гэж оролдсон, гэхдээ сайн зүйлд бас тэр болгон хүрч чадаагүй байгаа. Хуулиа тэр болгон давж чадсан уу гэвэл бас харьцангуй байгаа. Өнөөдөр Америк Улсын санхүүгийн рейтинг муудаж байна, Европын холбооны улсын санхүүгийн рейтинг доошлох гэж байна. Энэ утгаараа ирэх жил хатуу болно. Бид нар энэ жилийн төсвийг гэдгийг би 2012 оныг хэтэрхий өөдрөг авч байгаа нь тэр болгон зөв болж байгаа юм шиг мөртлөө нөгөө талаасаа болохгүй байна. Тийм учраас ирэх жилийн төсвийг бид эргэж харах ёстой. 1-р сард багтаагаад. Яагаад гэхээр олон улсын байдлыг харж байгаад хийх ёстой гэж тэр утгаар хэлэх гэж байгаа юм, нэг.

Хоёрдугаарт, энэ жилийн төсвийг бид нар батлахдаа Их Хурал дээр бид нар 1 их наядаар бууруулсан. Энэ нь урд хожид байгаагүй түүх. Энийг ажлын хэсэг хийсэн. Ажлын хэсэг гэдэг бол хоёр намын бүлгийн төлөөлөл. Гэхдээ энэ маань дахиад асуудалд Монголын гэсэн утгаасаа илүүтэй, дэлхийн дахины байдал муудаж магадгүй учраас еще доошилж магадгүй байна.Энийгээ хаа хаанаа харъя гэсэн утгаар асуудал нэлээн, Монголоо бодсон байдлаар хандах ёстой болов уу даа. Мөнгө бодохоо болиод Монголоо боддог болсон байна байхаа. Тэгээд Их Хурлаас нэг юм хүсье. Редакц хийх гэж байгаа асуудлыг Их Хурлын дэгийн тухай хуулийн дагуу асуудал оруулж байя. Өнөөдрийн хэлэлцэх асуудлын дотор энэ байхгүй байгаа. Тийм учраас энийг засъя гэж хэлэх гэж байгаа юм. 

Өнөөдрийн энэ дөнгөж сая тарсан  материалыг би харж байна. Энийг би харж амжихгүй байна. Энэ бүгдийг  харахын тулд нэлээн цаг хэрэгтэй. Гэхдээ ганцхан зүйл хэлье. Зөв болгоё гэж нэг хэсэг нь хандъя, зүгээр оромддог нэг байдлаар хандъя гэж. Энэ утгаараа гэх юм бол энэ хууль өнөөдөр батлагдах байх. Гэхдээ 1-р сард тодотгол хийхгүй бол Монголын эдийн засаг 2012 онд сайн юм болохгүй байх. Тэгэхийн тулд бүгдээрээ жаахан ухаантай хандацгаая. Намаар талцахаа болиод, галаар нэгдэцгээе гэж хэлье. Баярлалаа.

Д.Дэмбэрэл:-Өөр редакцийн саналтай гишүүн байна уу? Гончигдорж гишүүн.

Р.Гончигдорж:-Баг дээрх холбоожуулалт дээр дутуу байсныг нэмсэн байна, 3 багийг. Тэгэхдээ одоо яг энэ завсар нь Чулуутын Халуун усны баг гэдгийг Халуун рашаан  гээд засчихсан байх юм. 

Д.Дэмбэрэл:-Халуун усны баг уу, рашаан уу? энэ бол редакцийн авчихаж болох ойлголт тийм үү?

Р.Гончигдорж:-Энэ Чулуут сумынх нь баг нь Халуун ус гэдгээрээ байгаад, харин Цэнхэрийнх нь Халуун рашаан гэж өөрчлөгдөх ёстой юм. Цэцэрлэг баг гээд биччихэж. Чулуутынх нь Халуун ус, Цэнхэрийнх нь Халуун рашаан, Цэцэрлэг.

Д.Дэмбэрэл:-За тэр нэрийг зөв залруулга хийж, редакциар авъя, Гончигдорж гишүүний хэлсэн. Авлаа. Нэрийг нь редакц хийнэ.

Улаан гишүүн

Ч.Улаан:-Төсвийн хуулийн редакцтай холбоотой асуудал байна. Төсвийн хуулийн 1-р хавсралтын 17.1-д 17.1.5-д орон нутгийн хөгжлийг дэмжих хөтөлбөр, Сэлэнгэ гэж нэр заасны Сэлэнгэ гэдгийг авах хэрэгтэй гэж бодож байна. Ингээд сайд нарт нэг нэг аймгийг нэр зааж, тэгээд үнийн дүнгээр хөрөнгө оруулалт баталж өгөөд байх нь хуулинд нийцэхгүй. Хуулинд хөрөнгө оруулалтын төсвийг төсөл, арга хэмжээ нэг бүрээр нь нэр зааж баталдаг ийм хуультай. Тийм учраас энэ хуулинд нийцүүлэхгүй бол редакц хийх гэж байгаа төсөв маань өөрөө хууль зөрчсөн төсөв болох нь ээ.

Дээрээс нь Батбаяр гишүүний хэлж байгаа саналтай би ер нь санал нэгдээд байгаа юм. Ер нь он гарангуут нөхцөл байдалтай уялдуулж төсвийг дахин харж үзэх шаардлага үүсэх байхаа. Дэлхий дахинд үүсч байгаа нөхцөл байдал биднийг бас ойрхон харахыг шаардаж байгаа. Гэхдээ энэ төсвөө хуулиндаа нийцүүлж гаргах нь зөв гэж бодож байна.

Д.Дэмбэрэл:-Сэлэнгэ гэж үгний асуудлыг юу гэж ойлгож байна? Сэлэнгэ аймаг гэх юмуу? 

Ч.Улаан:-Үгүй, бүх аймгуудад хамаарна, ганцхан аймгийг нэр зааж болохгүй.

Ё.Мөнхбаатар:-Сангийн сайдтай дөрөвдүгээр хэлэлцүүлгийг  хийж байхад Улаан гишүүн Байнгын хороон дээр энэ саналыг гаргаад Сангийн сайдтай ярьсан. Тэгээд ийм редакц хийчихэж болно.

Д.Дэмбэрэл:-Сэлэнгэ гэдэг үгээ редакциар өөрчилж редакц хийхээр боллоо.

Буд гишүүн

Р.Буд:-Сүхбаатар аймагт хуваарилагдаж байгаа хөрөнгө оруулалтын төлөвлөгөөн дээр хоёр сумын нэр хоёр газар яваад байгаа. Баяндэлгэрт 2 статьяагаар бичигдсэн байгаа. Дээр нь Мөнххаанд. Тэгэхээр үнийн дүн нь өөрчлөгдөхгүй хоёулаа нэг сайдын багцад байгаа тэрнийг нэг мөр болгочихоорой. Баяндэлгэр сумын дээр сургуулийн барилга дээр 2 дүн явж байгаа, хоёулангий нь нийлүүлж тавих хэрэгтэй. Мөн Мөнххаан дээр соёлын төв дээр хоёр дүн явж байгаа юм. Нэг багцад учраас энийг нэгтгээд авчихаачээ гэж байгаа юм. Сая тараасан материал дээр тийм байна.

Д.Дэмбэрэл:-Редакцийг сонсох үед Батжаргал-Сангийн яамны Төсвийн бодлогын газрын дарга, Ганбат-Орлогын хэлтсийн дарга, Мандуул-Нэгдсэн төсвийн  хэлтсийн дарга, Батгэрэл-Төсвийн хөрөнгө оруулалтын хэлтсийн дарга, Ганбат-Хууль эрх зүйн газрын дарга нар оролцож байна.

Саяны Мөнххаан, Баяндэлгэрийн асуудал ойлгогдов уу?

Ё.Мөнхбаатар:-Ойлгогдлоо. Сангийн сайдын багцдаа байгаа учраас нийлүүлчихэж болох юм байна.

Д.Дэмбэрэл:-Мөнххаан, Баяндэлгэрийн асуудлыг редакциар нэрийг нь зөв болгоё.

Энхтүвшин гишүүн

Ө.Энхтүвшин:-Нэг үг хаягдсан байна. Ром тоогоор 15 гээд Хэрэг эрхлэх газрын даргын багцад байгаа асуудал 15.1.27 гэж байгаа юм. Багийн  хөгжлийг дэмжих хөтөлбөр, Гэр төсөл, хаалтан дотор Хөвсгөл гээд ингээд хаачихсан байна. Хөвсгөл тэгээд таслал тавиад Мөрөн гэж үг байсан юм. Мөрөн сум гэж. Мөрөн сум гэдэг үг нь энэ дотор байх юм. Хөвсгөл, Мөрөн сум гэдэг нь хаягдсан байна. Өөр үнийн дүнгийн өөрчлөлт байхгүй.

Д.Дэмбэрэл:-Хөвсгөл, Мөрөн сум гэж тодотгоё гэж байна, зөв үү? Авч байна уу? за энийг ингэж авлаа. Энхтүвшин гишүүний найруулгын засварыг авлаа.

Тэмүүжин гишүүн

Х.Тэмүүжин:-Төсвийн тухай хуулин дээр 2011 оны төсөв дээр Хууль зүйн сайдын багцанд Цагдаагийн ерөнхий газарт Баянгол дүүрэг дээр камерын, гэмт хэргээс урьдчилан сэргийлэхтэй холбоотой хяналтын камерын систем суусан юм. Тэрэн дээр нэмэлтээр 2012 онд 300 сая төгрөг орж байгаа юм. Гэтэл нэмэлтээр орж байгаа тэр мөнгө нь Хууль зүйн сайдынхаа багцан дээр биш, Барилга, хот байгуулалтын сайдын багцан дээр бичигдчихсэн яваад байна лээ. Тэрнийг найруулгаараа авахгүй бол Хууль зүйн байнгын хороон дээр, Төсвийн байнгын хороон дээр дэмжигдээд чуулганаар орсон санал нь өөрөө текст бичигдэх явцдаа Барилга, хот байгуулалтын сайдын багцан дотор бичигдчихээр нөгөө өмнө нь явж байгаа үйл ажиллагаан дээр нэмэгдэж очиж байна гэж ойлгогдохгүй, тусдаа юм шиг харагдчих гээд байгаа юм. Тийм учраас тэр найруулгаа бас янзлахгүй бол дараа нь хэрэгжилтэн  дээр маргаан гарч магадгүй гэж харагдаад байна.

Д.Дэмбэрэл:-Мөнхбаатар, Тэмүүжин гишүүний саналыг авах боломжтой юмуу? Ажлын хэсгийнхэн Батжаргал та нар туслаад өг. Сая Тэмүүжин гишүүний хэлж байгааг.

Ё.Мөнхбаатар:-Энэ сая Сангийн яамны хөрөнгө оруулалтын хэлтсийн дарга Батгэрэл бид хоёр гишүүнтэй уулзаад, энийг ойлголцоод засах, дараа нь эрх шилжүүлэх захирамж гаргаад шилжүүлээд зохицуулна гэдгийг протоколд тусгаад шийдүүлчихье гэж ингэж шийдвэрлэсэн.

Д.Дэмбэрэл:-Протоколд тусгаад явъя, найруулгын засвараар авах боломжгүй гэж байгаа юмуу? Чи тодорхой хэлээд орхи.

Ё.Мөнхбаатар:-Тийм. Найруулгын засвар авахаар болохгүй. Батгэрэл тодорхой хариулаад өгчих.

Д.Дэмбэрэл:-Энийг хожим нь зориулалтанд нь зөв зарцуулах асуудлыг протоколд тусгая, найруулгаар авах боломжгүй гэсэн маягийн саналыг Мөнхбаатар хэлчихэв үү, үгүй юу? Батгэрэл Сангийн яамнаас.

М.Батгэрэл:-Арга хэмжээ бол яг нэрээрээ, мөнгө нь ингээд явж байгаа. Ганцхан энийг он гараад эрхийг нь шилжүүлээд холбогдох чиглэлийнх нь байгууллагаар ингээд хэрэгжүүлээд явах боломжтой. Тэгээд саналыг авч байгаа.

Д.Дэмбэрэл:-Тэмүүжин гишүүн тэгж ойлголцлоо гэж ойлгож байна. Сангийн яамны тайлбар болон Төсвийн байнгын хорооны нөхдийн тайлбар. За тэгж ойлголцлоо. Энэ асуудлыг дараа Сангийн яам мартчихав аа.

Загджав гишүүн

Д.Загджав:-Нэг зүйл тодруулах гэсэн юм. Ажлын хэсгээс асууж байна. Нэлээн төсөл арга хэмжээ, ялангуяа зам, барилга байгууламжтай холбоотой Засгийн газрын үйл ажиллагааны хөтөлбөрт тусгагдсан аймгийн төвүүдийг хатуу хучилттай замаар холбохтой холбоотой ажлууд эргэн төлөгдөх нөхцөлөөр хийгдэж байгаа. Энэ ажлын явцад төсөв өртөг нь бага байна гэсэн асуудал гарч ирдэг. Энэ дагуу улсын төсвийн хөрөнгөөр хийгдэж байгаа зам барилгын ажилтай адил төсвөөр эргэн төлөгдөх нөхцөлөөр хийгдэж байгаа ажлыг тусгаачээ гэдэг саналыг ажлын хэсэгт удаа дараа тавьсан. Энэ яг энэ хэмжээнд хийгдсэн үү, эргэн төлөгдөх нөхцөлөөр гэдэг чинь иргэн, байгууллага, өөрийн хөрөнгө болон өөр бусад хөрөнгийн эх үүсвэрийг дайчлаад зарим нь бүр зээл хүртэл аваад ажил хийж байна шүү дээ. Улс орны хөгжил дэвшилд хэрэгтэй. Энийг адилтгасан уу гэдгийг дахин асуумаар байна. Энэ тодроогүй, тодорхой тийм юм харагдахгүй байсан.

Д.Дэмбэрэл:-Хэн хариулах вэ, Батжаргал дарга.

Б.Батжаргал:-Төсөвтэй холбоотой гарсан ажлын хэсэг дээр энэ асуудал бас яригдсан. Түүний дагуу эргэн төлөгдөх энэ 6 замын төсөвт өртөг нэмэгдэж туссан байгаа.

Д.Дэмбэрэл:-Загджав гишүүн тодруулъя.

Д.Загджав:-Би тодорхой асуусан л даа. Улсын төсвийн хөрөнгөөр хийгдэж байгаа тэр ажил үйлчилгээ адилхан үнэ, дүнгээр тавигдсан уу гэж асууж байна, ойролцоо биш. Нэмэгдсэн гэдэг нь тодорхой биш байна л даа.

Б.Батжаргал:-Авто замын төсөвт өртгийн нэг нэгж км замын төсөвт өртөг бол салбарын яам, мэргэжлийн улсууд гаргадаг. Тодорхой тооцооллын үндсэн дээр гаргадаг. Эргэн төлөгдөх нөхцөлөөр баригдах замуудын төсөвт өртгийг нэмэгдүүлэх чиглэлээр гарсан саналыг холбогдох яамны саналыг үндэслээд нэмэгдүүлсэн.

Д.Дэмбэрэл:-За ойлголоо. Батбаяр гишүүн

Н.Батбаяр:-Төсвийн тухай хуулиар бол нэмэгдсэн заалт болгон, хасагдсан заалт болгон 2-р хэлэлцүүлэг дээр зүйл бүрээр хураагдах ёстой. Тэр харамсалтай нь хийгдээгүй. Тэрнийг хийе гэдэг асуудал ярьсан боловч Сангийн яам. Их Хурлын ажлын хэсэг бол ерөнхийдөө ярьсан. Юуг хасаад юуг нэмэхээ Сангийн яам шийдсэн. Тэрнийг зүйл заалт болгоноор Их Хурлаар санал хураах ёстой байсан боловч хийгээгүй. Тэрнийгээ эцсийн редакц дээр тохиръё, ярья гэж байсан боловч дахиад энийг хийлгэсэнгүйгээр орж ирж байна л даа. Тэгэхээр эцсийн хэлэлцүүлэг хийх үедээ макро эдийн засгийн үзүүлэлт дотроо багтаагаад тэр саналаа ажлын хэсгийн гэдэг юмуу Төсвийн байнгын хорооны дарга  Хаянхярваагийн түвшинд нь хянаад явбал энэ болно. Тэгэхгүй гэх юм бол энэ хууль ёсны биш болно гэдгийг Сангийн яамнаас хариулах хүн байхгүй байна л даа. Тэрнийг яаж ойлгох вэ?

Д.Дэмбэрэл:-Хаянхярваа дарга

Д.Хаянхярваа:-Батбаяр гишүүн бид нар хөлийн дүнгээр нь ярьсан, дотор талд нь байгаа юмнуудаа бид нар нэг бүрчлэн редакциар авч үзэх ёстой гэж ийм санал хэллээ гэж ойлгож байна л даа. Тэгэхээр Сангийн яамныхан сая эцсийн хэлэлцүүлэгт бүгдийг нь тараахдаа бүх хассан,  нэмэгдсэн юм байхгүй л дээ, үндсэндээ хасагдсан бүх зардлуудаа нэг бүрчлэн гаргаж хүргүүлсэн байхаа. Тэгэхээр одоо ямар ч байсан эцсийн хэлэлцүүлгээр гараад ингээд батлагдаад гараад ирэхээр хассан тэр бүх үзүүлэлтүүдийг нэг бүрчлэн  гаргаад ажлын хэсгийнхэнд, манай Байнгын хороонд заавал ирүүлээрэй, бид нар шаардлагатай байвал хууль зөрчсөн зүйл байна уу, үгүй юу гэдэг дээр эргэж хянана гэсэн санаа гэж ойлголоо. Тэгэхээр энийг Сангийн яамныхан анхааралдаа аваачээ гэж хүсч байна.

Д.Дэмбэрэл:-Улаан гишүүн

Ч.Улаан:-Түрүүнд нэг төсвийн эрх захирагчдын дотор байж байгаа хоёр арга хэмжээг хооронд нь нэгтгэх тухай асуудал хөндөгдлөө л дөө. Хоёулаа нэг сургууль юм. Гэхдээ нэг нь сургуулийн дотуур байрны өргөтгөл 100 сая гэж байгаа. Баяндэлгэр сум гээд, Сүхбаатар аймгийн. Тэрний дотуур байрны гэдгийг тодотгочих хэрэгтэй. Сургуулийнх нь өргөтгөл өөрөө 680 саяар явж байгаа. 

Д.Дэмбэрэл:-Дотуур байр гэдэг тодотгол Мөнхбаатар аа, хийх үү, болж байна уу?

Ё.Мөнхбаатар:-Болж байна.

Д.Дэмбэрэл:-Түрүүчийн гаргасан хоёр сумынхаа л юмыг ярьж байна. Сүхбаатар аймгийн. Дотор нь зааглаж, дотуур байр гэдгээр нь Будын хэлж байсан санал дээр тодотголоо. Улаан гишүүний саналаар.

Гишүүдэд баярлалаа. Өөр редакцийн саналгүй бол дараачийн редакцийг сонсчих уу? Нийгмийн даатгалын сангийн 2012 төсвийн тухай хуулийн эцсийн найруулгыг сонсъё. Энэ дээр саналтай гишүүн байна уу? Алга байна. Баярлалаа.

Хүний хөгжил сангийн 2012 оны төсвийн тухай хуулийн эцсийн найруулгыг сонсъё. Батбаяр гишүүн. Яг редакцийн саналуудаа л хэлэх ёстой шүү. 

Н.Батбаяр:-Дэмбэрэл даргаа, яг Хүний хөгжил сангийн эцсийн редакцийг та индэр дээрээс уншаад сонсгочихвол яасан юм бэ? Тэгээд протоколд тэмдэглэчихвэл зөв байхаа.

Д.Дэмбэрэл:-Дараа нь сонсъё. Загджав гишүүн.

Д.Загджав:-Хүний хөгжил сангийн хувьцаа олгоно гэж байгаа шүү дээ. Тэр хувьцааны үнийн дүн нь хэд болсон юм бэ? 

Д.Дэмбэрэл:-Батжаргал хэлье.

Б.Батжаргал:-Дэмбэрэл даргаа, уучлаарай, энэ яг Сангийн яаман дээр хариуцаж байгаа, ялангуяа Төсвийн бодлогын газраас хариуцаж байгаа ажил биш. Илүү Төрийн өмчийн холбоотой асуудал учраас би хариулах боломжгүй байна.

Д.Дэмбэрэл:-Хаянхярваа дарга

Д.Хаянхярваа:-Хувьцааны үнийн дүн гэдгийг би сайн ойлгосонгүй л дээ. Хүний хөгжил сан дээрээс иргэн бүхэнд олгох 1 сая төгрөгийг мөнгөжүүлэхээр суусан төгрөг нь хэд вэ гэж асууж байгаа бол ахмад настан, хөгжлийн бэрхшээлтэй иргэдэд өгөх мөнгө нь 304 тэрбум байхаа, Батбаяр гишүүн ээ. Нийт мөнгөжүүлэх дүн нь 413 тэрбум төгрөг санаж байна, би. Ахмад настан, хөгжлийн бэрхшээлтэй иргэд, оюутны 500, бусдыг нь бид нар ингэсэн шүү дээ. Бид нар 39-р тогтоолоор 10  хүртэлх хувийг нь аж ахуйн нэгжүүдэд авах эрхийг нь нээгээд өгсөн. Бид нар энэ Төсвийн хуулийг дагаж гарч байгаа тогтоолоор тийм эрхийг нь нээсэн. Тэгээд тэр нэрлэсэн үнээр нь аж ахуйн нэгжүүдэд борлогдох хувьцааны мөнгө бол ойролцоо тооцоход, Засгийн газар тооцохдоо хэрвээ 1000 төгрөг гэж тооцох юм бол 1.5 орчим их наяд төгрөг цуглах юм. Ингээд энийг мөнгөжүүлэх бололцоо нь бүрдэх юм гэсэн тийм үндэслэлээр л явж байгаа шүү дээ.

 Д.Дэмбэрэл:-Редакцийн санал байвал Загджав хэлчихмээр байна.

Д.Загджав:-Эх үүсвэр нь тодорхойгүй, тэгээд төсөвт тусгагдаагүй, цаас, үнэгүй цаас гаргаж байгаа юмуу? Яаж олгох юм, би тэрнийг ойлгохгүй байгаа юм. Төсөвт тусаагүй байгаа шүү дээ.

Б.Батжаргал:-Сая Загджав гишүүний эхний асуусан асуултыг би нэгж хувьцааны үнийн тухай асуулт гэж ойлгосон. Нэгж хувьцааны үнийн тухай асуудлыг яг Төрийн өмчийн хороо хариуцах учраас би тэр асуултанд хариулаагүй юм. Харин Хүний хөгжлийн сангаас олгох мөнгөн хэлбэрээр олгох иргэдэд олгох мөнгөн дүн бол туссан байгаа. 413 тэрбум. Өөрөөр хэлбэл, иргэдэд хувьцаа олгочихоод, тэр хувьцаагаа мөнгөжүүлэхэд тодорхой хэсэг өндөр настан, хөгжлийн бэрхшээлтэй улсуудад зориулсан эх үүсвэрийг Хүний хөгжлийн сангийн төсөвт тусгачихсан байгаа. Мөн бусад зохион байгуулалтын арга хэмжээ аваад УИХ-аас гарч байгаа тогтоолын хүрээнд зохион байгуулалтын арга хэмжээ аваад бусад иргэдэд мөнгөжүүлэхтэй холбоотой бүх зохион байгуулалтын арга хэмжээг Засгийн газар авахаар бэлтгэлээ хангаж байгаа. Энэ асуудал бол Сангийн яаман дээр яригдаж байгаа.

Д.Дэмбэрэл:-Н.Батбаяр гишүүн нэмээд хариулаадах.

Н.Батбаяр:-Сая манай Загджав гишүүн асууж байна л даа. Энэ сая төгрөгний хувьцаа очиход зөвхөн ахмадуудад хамаарах юмуу, Монгол Улсын бүх иргэдэд хамаарах юмуу гэж асууж байна л даа. Миний ойлгож байгаагаар хууль батлагдахдаа Монгол Улсын 2 сая 700 мянган хүнд бүгдээрэнд нь хамаарагдана гэж ойлгож байгаа. Тэрнээс энэ асуудлыг маргаангүй болгохын тулд Их Хурлын дарга Дэмбэрэл гишүүнийг энэ хуулийг албан ёсоор уншаад сонсгочих нь зөв болох байхаа. Асуудлыг хаасан дээр. Бүх хүнд хамаатай гэдгийг хэлчихсэн дээр байх гэж бодож байна.

Д.Дэмбэрэл:-Хүний хөгжил сангийнхаа хуулийг уншаадахъя гэж үү? Та нар хуулиа аваад ир. Энэ редакц биш л дээ, ер нь гишүүний асуултыг тодотгоод мухарлаад хариулчихъя гэдэг утгаараа явж байна шүү дээ. Тэрнээс редакцийн санал бол энэ биш.

Баянгол дүүргийн иргэд Эрдэнэ гишүүний урилгаар УИХ-ын чуулганы үйл ажиллагаатай танилцаж байна. Иргэдэд ажлын амжилт хүсч, сайн сайхныг ерөөе. /УИХ-ын гишүүд алга ташив/

Хүний хөгжил сангийн 2012 оны төсвийн тухай хууль. 

Нэгдүгээр бүлэг. Нийтлэг зүйл. Би энэ тоонуудыг уншчих уу? хоёрдугаар бүлгийг уншаадахъя. Асуултанд чинь энэ хууль хариулаад байна л даа. Уншчихаар энэ хууль өөрөө хариулна.

Гуравдугаар зүйл. Хүний хөгжил сангийн 2012 оны төсвийн жилийн орлогын хэмжээ, эх үүсвэрийг дор дурьдсанаар баталсугай.

3.1.Хүний хөгжил сангийн тухай хуулийн 3.2.1-д заасан орлого 110 тэрбум.

Хоёр. Хүний хөгжил сангийн тухай хуулийн 3.2.2-т заасан орлого... сая Батбаяр гишүүн хэллээ шүү дээ. Хуулин дээр байгаа тоонуудаа уншаад өгчихье. Тэгэхээр хариулт нь гарч байна гэж. 

3.2.2-т заасан орлого 364 тэрбум 638.1 сая

3.3.Хүний хөгжил сангийн тухай хуулийн 3.2.4-т заасан эх үүсвэр 312 тэрбум 495.6 сая, Эрдэнэсийн нөөц хөрөнгө 00. 

Хүний хөгжил сангийн хөрөнгөөр 2012 оны төсвийн жилд санхүүжүүлэх жишиг, хувийн хэмжээг дор дурьдсанаар тогтоосугай:

Эрүүл мэндийн даатгалын шимтгэл 10 тэрбум 900 сая, бэлэн мөнгө 692 тэрбум 600.4 сая, оюутны сурлагын төлбөрт 83 тэрбум 633.2 сая төгрөг гэж хуулиуддаа зааж бид баталсан байгаа.

Редакцийн өөр саналтай гишүүн байна уу? Баделхан гишүүн

Х.Баделхан:-Би Сангийн яамнаас нэг юм асуучихмаар байна. Ахмадууд болон хөгжлийн бэрхшээлтэй иргэдэд 1 сая төгрөг олгохоор төсөвт суулгасан шүү дээ. Тэгэхээр хувьцаа өгөхдөө тэр улсуудад хувьцаа дахиад олгох юмуу, дахиад тэр мөнгийг нь олгох юмуу, тэрнийг тодруулж асуумаар байна.

Д.Дэмбэрэл:-Батжаргал дарга хариулъя.

Б.Батжаргал:-Иргэн бүрт олгох хувь  хишигтэй холбоотойгоор ажлын хэсэг дээр ярьсан саналын хүрээнд би тайлбар өгье. Иргэн болгонд 1072 хувьцааг олгоно. Тухайн хувьцааг авсан Монгол Улсын иргэн зөвхөн Засгийн газарт тэр хувьцааг буцааж худалдах эрхтэй. Тэр нь 1 сая төгрөгөөс багагүй үнээр худалдах ийм нөхцөлтэй, зохион байгуулалтын арга хэмжээ авна гэсэн асуудал яригдсан. Тэгэхээр нэгэнт хувьцаагаа авсан, тэрнийгээ буцаагаад мөнгөжүүлсэн тохиолдолд дахиж хувьцаа өгөх тухай ойлголт энд байхгүй.

Д.Дэмбэрэл:-Ярилцаж байх үеийн мэдээллийг хариу болгож хэллээ. Өөр найруулгын саналтай гишүүн байна уу? алга байна. Найруулгыг сонслоо.

Төсвийн хүрээний мэдэгдэл, төсвийн төсөөллийн тухай хуульд өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? алга байна. Эцсийн найруулгыг сонслоо.

Монгол Улсын 2012 оны төсвийн тухай хууль батлагдсантай холбогдуулан авах зарим арга хэмжээний тухай УИХ-ын тогтоол байгаа. Тогтоолын эцсийн найруулгад саналтай гишүүн байна уу? Батбаяр гишүүн.

Н.Батбаяр:-Ингээд тогтоол гарчихлаа. Тэрний дараа 39-р тогтоолын асуудал яригдана л даа. 39-р тогтоол, энэ тогтоол хоорондоо зөрвөл яах вэ? Хэн нь зөв болох вэ? Их  Хурал зөв болох уу, Засгийн газар зөв болох уу?

Д.Дэмбэрэл:-Тамгын газар, бидний урд гаргасан 39-р тогтоол болон одоогийн төсөв дагаж гарч байгаа төсвийн энэ тогтоолтой холбогдсон заалтуудын хооронд хууль зүйн зөрчил байна уу? Хууль хоорондын зөрчлийг Тамгын газар хариуцаж байх ёстой, энэ зөв яваад хоорондоо зөрчилгүйгээр энэ тогтоол гарч байна уу, үгүй юу?

С.Магнайсүрэн:-2012 оны төсвийн хуулийг дагалдуулаад Хүний хөгжил сангаас олгох мөнгөн дүнгийн арга хэмжээний талаар тогтоол орж ирсэн. Энэ тогтоол бол төсвийн эцсийн хэлэлцүүлгийн 4-р хэлэлцүүлгийн өмнө батлагдсан ийм тогтоол байж байгаа. Тэнд 1 сая төгрөгөөр бэлэн мөнгө олгох тухай асуудал тусаад гарчихсан. Редакц хийгдээд эцэслэгдчихсэн. Төсвийг дагаж гарч байгаа энэ тогтоол дээр хувьцааны асуудал хөндөгдөж орж ирсэн. Редакциар авах боломжгүй учраас гарцаагүй хууль санаачлах байдлаар уялдуулж, зөрчлийг арилгахаас өөр аргагүй гэдэг байдлаар Сангийн яамныхантай тохиролцсон, асуудал орж ирнэ гэж ингэж ойлгож байгаа.

Д.Дэмбэрэл:-Батбаяр гишүүн

Н.Батбаяр:-Би сая юу гэж хэлсэн гэхээр Монгол Улсын төсөв батлагдаж гарсан тогтоол, Их Хурлын 39-р тогтоол, Тавантолгойн тогтоол. Тэгээд тэр хоёрын хооронд зөрчил гарвал яах вэ асууж байгаа юм. 39-р тогтоолд өөрчлөлт оруулах асуудал Их Хурлаар хэлэлцэгдэж батлагдаагүй байгаа, хэлэлцэх эсэхийг шийдсэн байгаа. Тэгэхээр төсвийн тогтоол, энэ хоёр хоорондоо зөрчилдвөл яах вэ гэдэг асуудал гарч ирж байгаа байхгүй юу. Хэрэв зөрчилдөх юм бол төсөв задарна. Зөрчилдөхгүй бол төсөв явна. Энийгээ яаж ойлгож байгааг асуусан юм. Тэгээд манай Тамгын газрынхан тэрнийгээ ухаарахгүй хариулж байх шиг байна. Ганцхан юм хэлэх гэж байна. Монгол хүн, хүн болж төрснийхөө хувьд энэ газар шорооны баялагийг эзэмшигч байх ёстой. Монгол газар шорооны эзэн нь монголчууд байх ёстой. Тэр утга санаагаар бүх юм явах ёстой гэдгийг ойлгож энэ хуулийг баталж байна гэж ойлгож байгаа бол явна.

Төсвийн хууль, Их Хурлын тогтоол хоёр зөрчилтэй бол яах юм бэ гэж. Тэгэхээр Их Хурлын гишүүд энэ тогтоолыг баталж байх үедээ юу гэж бодож байгаа гэвэл Монгол хүн Монгол газар шороондоо эзэн болно гэж энэ тогтоолыг баталж байгаа шүү. Тэрнээс Оюу Толгойтой адилхан Их Хурал нэг тогтоол батлаад, Засгийн газар өөр тогтоол батлах юм бол энэ хууль зөрчсөн явдал шүү гэдэг утгаар  нь баталж байгаа гэдгийг л баталгаажуулж өгөх гэж байгаа юм. Баярлалаа, өөр юмгүй. 

Д.Дэмбэрэл:-Засгийн газар, УИХ-ын гаргасан тогтоол, УИХ-аас баталсан хуулиудын түвшинд энэ шийдвэрүүдээ гаргаж байгаарай. Дараа нь зөрчилдөж байна гэсэн яриа тэнд үүсч болохгүй шүү. 

Тогтоолын редакцийг сонслоо.

Төрийн болон орон нутгийн өмчийн  хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуульд өөрчлөлт оруулах тухай. Эцсийн найруулгын саналтай гишүүн байна уу? алга байна. Эцсийн найруулгыг сонслоо.

Ингээд төсөвтэй холбогдсон  хуулиуд болон гарах тогтоолуудын эцсийн найруулгыг бүгдийг нь сонслоо. 

Нэг.Авлигын эсрэг хуульд нэмэлт, өөрчлөлт оруулах тухай хуулийн төсөл /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төслийг дагалдан өргөн мэдүүлсэн, анхны хэлэлцүүлэг, үргэлжлэл/

Хэлэлцэх асуудалдаа оръё. Бид нар Авлигын эсрэг хуульд нэмэлт, өөрчлөлт оруулах тухай хуулийн төслийг анхны хэлэлцүүлгийг үргэлжлүүлж явуулаад энийг нэг тийшээ болгоод орхимоор байна. Гишүүд ээ. Энэ талаар зарчмын зөрүүтэй саналаар санал хураалт явуулах юмуу? Энийг ер нь яаж үргэлжлүүлнэ гэж байгаа билээ. Эртээд бид нар ... горимын санал гаргасан билүү?  Сайханбилэг горимын санал хэлье.

Ч.Сайханбилэг:-Энэ асуудлаар анхны хэлэлцүүлэг явж байхад Авлигатай тэмцэх газрын шинэ удирдлага оролцоод их олон гишүүдээс санал гарч байсан. Шинэ удирдлага энэ хуулийн төсөлтэй холбогдуулаад саналууд юу байна гээд. Тэгээд албан ёсоор санал өгөх хугацаа байхгүй байна гэдгээ хэлж байсан. Өнөө өглөө хоёр бүлгийн нэр дээр Авлигатай тэмцэх газрын шинэ удирдлагаас хуулийн төсөлтэй холбогдуулаад нэлээн багц гэж хэлж болохоор чанартай саналууд ирсэн учраас ажлын хэсэг дээрээ энэ асуудал хариуцаж байгаа байгууллагын саналыг бас нэг анхаарч ярилцах ийм шалтаг шалтгаан үүсч байх шиг байна. Тийм учраас энэ асуудлыг түр хойшлуулаад тэр саналаас алиныг нь авч болох юм, алиныг нь авч болохгүй юм гэдгээ нэг шүүж үзчихээд ажлын хэсгийн санал орж ирээд үргэлжлүүлээд хэлэлцье гэсэн ийм горимын саналтай байна. Өнөөдөр баахан олон саналууд ирчихсэн байна лээ. 

Д.Дэмбэрэл:-Гишүүд ээ, эртээд Авлигатай тэмцэх газрын дарга нарыг байж байх үед энийг яриад, зарим нэг саналуудыг нэмж өгч болох юм гэсэн. Нэмж санал хураалгах томъёолол байна уу, үгүй юу? Аль эсвэл Сайханбилэг гишүүний хойшлуулъя гэсэн  горимын санал хураах гээд байна уу? 

Тэмүүжин гишүүн

Х.Тэмүүжин:-Бид нэг юм ойлголцож тохиролцох ёстой. УИХ-аас томилогдож байгаа албан тушаалтнууд хуулийн хүрээнд ажиллах тангараг өргөөд тийшээ явж байгаа шүү дээ. Тэрнээс УИХ-тай тохиролцох тухай яриа ерөөсөө байхгүй. Бодлогыг нь тодорхойлж байгаа, хууль тогтоох эрхтэй байгаа байгууллага нь дэгийнхээ хуулиар явж байгаа бол АТГ-аас ямар санал ирж байгаагаас үл шалтгаалаад хэлэлцэж байгаа асуудлаа хэлэлцээд явах ёстой. Авлигатай тэмцэх газраас ирсэн энэ санал дээр авахгүй, зөрчилдөж байгаа санал ерөөсөө байхгүй байгаа. Хоёрдугаар хэлэлцүүлгээр асуудлаа оруулаад үнэхээр томъёоллын  хувьд сайжруулах ёстой, бодох ёстой асуудлуудаа хоёрдугаар хэлэлцүүлгээр эцэслэе гэж эндээсээ шийдвэрлээд хагас нээлттэй орхиод цаашаа явчихад ерөөсөө асуудал байхгүй.

Авлигын эсрэг хуулийг хэлэлцээгүйгээсээ болоод Сонирхлын зөрчлийн хууль чинь өөрөө хүлээгдээд зогсоод байгаа байхгүй юу. Энэ хууль батлаагүйтэй холбогдоод энэ хуулийн хэрэгжилт чинь өөрөө эргэлзээтэй болчихоод байна шүү дээ. Ирэх оны 2 сарын 15-наас эхлээд сонирхлын болон хөрөнгө орлогын мэдүүлгээ бүх төрийн байгууллага, албан тушаалтнууд гаргах ёстой. Тийм учраас УИХ аль болох хурдан энэ хуулиа батлаад төрийн байгууллагуудаар хууль сурталчлах үйл ажиллагаагаа эхлүүлээд, энэний ард Хууль зүйн байнгын хороо, хөрөнгө орлогын болон сонирхлын мэдүүлгийг гаргах журам, маягтыг бас батлах ёстой. Ард нь ажил хүлээгдээд байгаа юм. Тийм учраас зарчмын зөрүүтэй ажлын хэсгээс орсон саналуудаараа санал хураагаад Авлигатай тэмцэх газраас ирсэн саналтай холбоотой, яг үндсэндээ 3 асуудал байна шүү дээ. Бусад нь бол техникийн шинжтэй, найруулгын шинжтэй юм байгаад байгаа юм. Тэрнийгээ бараг дэмжээд явчих байх.

3 асуудал дээрээ ажлын  хэсэг болон Хууль зүйн байнгын хороо яриад хоёр дахь хэлэлцүүлгээр оруулаад ирэхэд ямар ч тээг байхгүй байгаа юм. Цаг алдмааргүй байна. Саналаа хураагаад 1-р хэлэлцүүлгээ хийгээд ирсэн процедураа дуусгаад Байнгын хороо руу шилжүүлчих л дээ.

Д.Дэмбэрэл:-Горимын санал хураалгах ёстой болж байна. Горимын саналаа хураалгаад хэрвээ горимын санал дэмжигдвэл нэг. Дэмжигдэхгүй бол Тэмүүжин гишүүний хэлж байгаагаар явна. Би горимын санал хураалгая. Энэ хуулийг хойшлуулж хэлэлцье гэсэн Сайханбилэгийн горимын санал хураагдаж байна. Ирцийг хангаадах. 38 болчихсон байна. Гишүүдийг оруулъя.

Загджав гишүүн

Д.Загджав:-Бид бас энэ асуудлыг хэлэлцэхдээ цаг хугацааны хүчин зүйлийг тооцох нь зүйтэй байхаа. Гэлээ гэхдээ аливаа ажлын амжилтын үндсийн үндэс нь бэлтгэл зохион байгуулалтандаа байдаг. Тийм болохоор Авлигатай тэмцэх газрын удирдлагууд төрд тангараг өргөсөн боловч ажлаа аваад удаагүй байна. Энэ асуудлаар бас холбогдох судлах, танилцах шаардлагатай зүйлүүд их байгаа байх. Тэр дагуугаа саналаа нэгтгэж ирүүлсэн байна. Тэгэхээр тэрнийг нь бас Их Хурлын гишүүд нарийвчлан судлах шаардлагатай. Тэгэхээр Ардчилсан намын бүлгийн даргын гаргасан горимын саналаар санал хурааж шийдэх нь зөв байхаа гэж бодож байна. Баярлалаа.

Д.Дэмбэрэл:-Сайханбилэг гишүүн энэ асуудлыг хэлэлцэхийг хойшлуулъя гэсэн горимын санал гаргасан.  Горимын саналаар санал хураалт явуулж байна.

Санал хураалтад 40 гишүүн оролцож, 25 гишүүн зөвшөөрч, 62.5 хувийн саналаар горимын санал дэмжигдлээ.

Хоёр.Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төсөл /Төсвийн тогтвортой байдлын тухай хуулийн төслийг дагалдан өргөн мэдүүлэгдсэн, анхны хэлэлцүүлэг/

Дараачийн асуудалдаа оръё. Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг явуулъя.

Анхны хэлэлцүүлэгт бэлтгэсэн талаар Төрийн байгуулалтын байнгын хороо санал, дүгнэлт гаргасан байна. Төрийн байгуулалтын байнгын хорооны санал, дүгнэлтийг УИХ-ын гишүүн Ж.Батсуурь гишүүн танилцуулна. Батсуурь гишүүнийг индэрт урьж байна.

Ж.Батсуурь:-Улсын Их Хурлын дарга, эрхэм гишүүд ээ,

Монгол Улсын Засгийн газраас өргөн мэдүүлсэн Төсвийн тогтвортой байдлын тухай хуулийн төсөл болон түүнийг  дагалдан өргөн мэдүүлэгдсэн Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийн хэлэлцэх эсэх асуудлыг Улсын Их Хурлын 2010 оны 5 дугаар сарын 28-ны өдрийн нэгдсэн хуралдаанаар хэлэлцэж, анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн байна.  

Төсвийн тогтвортой байдлын тухай хуулийн төсөл болон түүнийг  дагалдан өргөн мэдүүлэгдсэн хуулиудын төслийн анхны хэлэлцүүлгийг Төсвийн байнгын хорооны 2010 оны 6 дугаар сарын 17-ний өдрийн хуралдаанаараа хэлэлцжээ. Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төсөлтэй холбогдуулж Улсын Их Хурлын гишүүн Р.Амаржаргал, Н.Батбаяр, С.Оюун, Ч.Улаан, Д.Хаянхярваа, О.Чулуунбат нарын гаргасан зарчмын зөрүүтэй саналуудыг оролцсон гишүүдийн олонхи дэмжсэн бөгөөд эдгээр санал нь эрхлэх асуудлын хувьд Төрийн байгуулалтын байнгын хороонд хамаарах учраас тус Байнгын хороогоор хэлэлцүүлэх нь зүйтэй гэж үзсэн байна. 

Төрийн байгуулалтын байнгын хорооны 2010 оны 6 дугаар сарын 22-ны өдрийн хуралдаанаар уг хуулийн төслийг анхны хэлэлцүүлэгт бэлтгэх асуудлыг хэлэлцсэн бөгөөд Улсын Их Хурлын Сонгуулийн тухай хуулийн төслийг хэлэлцэхэд хамтатган хэлэлцэх нь зүйтэй гэж үзэж хуулийн төслийн анхны хэлэлцүүлгийг хойшлуулсан юм.

Улсын Их Хурлын Сонгуулийн тухай хуулийн төслийн эцсийн хэлэлцүүлэг эхэлсэнтэй холбогдуулан Төрийн байгуулалтын байнгын хороо 2011 оны 10 дугаар сарын 12-ны өдрийн хуралдаанаар Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэх асуудлыг хэлэлцээд дараахь санал, дүгнэлтийг чуулганы нэгдсэн хуралдаанд танилцуулж байна.  

 
Улсын Их Хурлын гишүүдээс гаргаж Төсвийн байнгын хороогоор дэмжигдсэн дээрх саналуудыг Төрийн байгуулалтын байнгын хорооны хуралдаанд оролцсон гишүүдийн олонхи дэмжлээ. 

 
Хуулийн төсөлтэй холбогдуулж Улсын Их Хурлын гишүүдээс гаргасан зарчмын зөрүүтэй саналын томъёоллыг эрхэм гишүүдэд хүргэсэн болно.

 
Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг хийхийг Байнгын хорооны хуралдаанаас дэмжлээ.   

           Улсын Их Хурлын эрхэм гишүүд ээ,

             Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл:-Батсуурь гишүүнд баярлалаа.

Чуулганы хуралдаанд Баянхонгор аймгийн Баянлиг сумын иргэд Занданшатар гишүүний урилгаар хуралдааны ажиллагаатай танилцаж байна. Иргэдэд ажлын амжилт, сайн сайхныг хүсэн ерөөж байна. 

Асуух асуулттай гишүүд байна уу? Ганхуяг гишүүн

Д.Ганхуяг:-Нэг асуулт байна. Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийн зарчмын зөрүүтэй саналын 1 буюу 231 дугаар зүйл. Сонгуулийн мөрийн хөтөлбөрт тавигдах шаардлага гэж байна л даа. Тэгэхээр энэ заалтыг нь харахаар Ерөнхийлөгчийн сонгуульд нэр дэвшиж байгаа хүн бол зөвхөн улс төрийн нам УИХ-ын болон орон нутгийн сонгуульд оролцсон мөрийн хөтөлбөрт тусгагдаагүй зүйлийг амлана. Энэнээс өөр зүйл амлахгүй гэсэн ийм байдалтай байна л даа. Төсөв, санхүүтэй холбоотой зүйл нь ийм байж болох байх. Тэрнээс нэгэнт сонгууль явагдаж байгаа юм чинь Ерөнхийлөгчийн сонгуульд нэр дэвшигч бусад зүйлээр юу гэдэг юм тийм мөрийн хөтөлбөртэй оролцож болохгүй юмуу? Энэ нэлээн тийм хатуу  гэдэг юмуу их хашсан ийм заалт харагдаад байна. Энийг Байнгын  хороо юу гэж үзсэн юм бэ?

Д.Дэмбэрэл:-Су.Батболд хариулъя.

Су.Батболд:-Их Хурлын сонгуулийн хууль, Ерөнхийлөгчийн сонгуулийн хууль, орон нутгийн сонгуулийн хууль гурвуулан дээр нь яг ийм заалт орж байгаа юм. Улсын төсвийн ерөнхий хэмжээнд тодорхой хэмжээний томоохон өөрчлөлт оруулахаар, эсвэл түүнээс хэтэрсэн мөнгөн амлалт авахгүй байх заалтыг л бүх хуулинд оруулж байгаа юм. Энэний дараа бас орон нутгийн сонгуулийн хуулин дээр энэ заалт орж ирнэ. Их Хурлын сонгуулийн хуулин дээр энэ заалт нь ороод анхны хэлэлцүүлгээр батлагдчихсан явж байгаа шүү дээ. Тэгэхээр бүх хуулиуд дээр дахиж ийм амлалтуудыг хийхгүй гэсэн тийм заалт. Ерөнхийлөгчийн хуулин дээр тусгайд нь хатууруулсан зүйл байхгүй байгаа.

Д.Дэмбэрэл:-Ганхуяг гишүүн

Д.Ганхуяг:-Ийм юм харагдаад байна. Ерөөсөө Ерөнхийлөгчийн сонгуульд нэр дэвшиж байгаа хүн тухайн намын УИХ-ын болон орон нутгийн сонгуульд дэвшүүлсэн мөрийн хөтөлбөрийн хүрээнд л оролцоно гээд энэ 20 жилд Ерөнхийлөгчөөр сонгогдсон хүмүүсийн мөрийн хөтөлбөрийг нь харж байхад нэлээн өөр юмнууд яваад байдаг юм байна лээ. Тэрнийг нь хаачихаж байгаа юм шиг байна. Тэгж харагдаад байна л даа. Ерөөсөө л УИХ, орон нутгийн сонгуульд нам ямар мөрийн  хөтөлбөртэй оролцсон, тэр хүрээнд л гэсэн заалт харагдаад байна л даа. Энэ нь хэрэгжих юмуу, амьдрал дээр. Төсөв, санхүүтэй холбоотой бэлэн мөнгөний амлалт ч гэдэг юмуу, тэр хавиа сайхан тодруулаад ингээд явахгүй бол энэ өөрөө биелэгдэхгүй хуулийн заалт болж магадгүй байна л даа. 

Д.Дэмбэрэл:-Энэ заалт хэр зэрэг хэрэгжих бол гэж эргэлзсэн асуулт байна. Байнгын хороо хариулах уу, энэ дээр ажилласан ажлын хэсгийн гишүүд бас хариулж болно. Шадар сайд хариулъя.

М.Энхболд:-Монгол Улсын Ерөнхийлөгчид нэр дэвшиж байгаа хүн сонгуулийн мөрийн хөтөлбөртөө зөвхөн Их Хурал, орон нутгийн сонгуулийн хүрээнд дэвшүүлсэн тэр мөрийн хөтөлбөрийн хүрээнд мөрийн  хөтөлбөрөө дэвшүүлж оролцоно гэсэн яг ингэж хязгаарласан утга биш. Зөвхөн улс орны эдийн засаг, санхүү, төсвийн бодит боломжоос хэтэрсэн, бэлэн мөнгө амласан ийм асуудлаар тодорхой хязгаар хэмжээ тавья. Монгол Улсын Ерөнхийлөгч хуулиар хүлээсэн эрх үүргийнхээ хүрээнд ямар асуудлаар ямар ямар эрхтэй байдаг вэ, тэр чиглэлээрээ асуудлыг сайжруулах, боловсронгуй болгох, энэ чиглэлийн зүйлүүдийг мөрийн хөтөлбөртөө тусгаад явахад энд хориглогдох зүйл ерөөсөө байхгүй. Сая Су.Батболд гишүүн хэлсэн энэ утга санаа бол зөвхөн Ерөнхийлөгчийн тухай хуульд биш, УИХ, орон нутгийн сонгуулийн тухай хуульд мөн адил ингэж тусч байгаа.

Д.Дэмбэрэл:-Гишүүд асуулт асууж, хариулт авлаа. Хэлэлцэж байгаа асуудлаар Батжаргал-Сангийн яамны Төсвийн бодлогын газрын дарга, Нямаа-Төсвийн зарлагын хэлтсийн дарга нар оролцож байна.

Байнгын хорооноос гаргаж байгаа зарчмын зөрүүтэй саналын томъёоллоор санал хураалт явуулна. Гишүүдийг оруулъя.

Зарчмын зөрүүтэй 2, 3 санал байгаа юм. Тэрэн дээр ярья гэж байна уу? Даваасүрэн гишүүн.

Ц.Даваасүрэн:-Ерөнхийлөгчийн сонгуульд нэр дэвшихэд өөрийг нь дэвшүүлсэн улс төрийн намын мөрийн хөтөлбөр гээд байх юм. Гэтэл тэр нам нь Их Хурлын сонгуульд ялагдчихсан, Засгийн газрын үйл ажиллагааны хөтөлбөр болж хэрэгжээгүй намаас нэр дэвшсэн Ерөнхийлөгчид нэр дэвшигчдийг яах вэ гэдэг асуудал энд чинь их сонин болчихоод байна л даа. Тэр эхний 23.1 нь бол. Ард түмэн сонгоогүй, Их Хуралд хүлээж аваагүй мөрийн  хөтөлбөртэй намаас нэр дэвшиж байгаа улсуудыг яах юм бэ гэж. Тэгэхээр тэр нь болохоор өөр сонгуульд ялсан улс төрийн хүчний мөрийн хөтөлбөрт баригдах юм шиг л юм харагдаад байна л даа. 

Д.Дэмбэрэл:-Су.Батболд гишүүн. Тэрнээс гадна энэ томъёоллуудыг Амаржаргал, Н.Батбаяр, С.Оюун, Ч.Улаан, Хаянхярваа, Чулуунбат нар Байнгын хороон дээр санал хэлсэн байгаа. Энэ гишүүд энийгээ бас хариулж болно. 

Су.Батболд:-Ерөнхийлөгчид зөвхөн Их Хуралд суудалтай намууд нэр дэвшүүлнэ шүү дээ. Их Хуралд суудал авсан нам гэдэг бол мөрийн хөтөлбөртэй орсон нам байгаа. Тэгээд тэр мөрийн хөтөлбөрийнхөө хүрээнд. Одоогоор бол оюутнуудад спитенд олгохгүй, 2.5 сая төгрөгийг өгнө гэдэг энэ амлалтуудыг дахиж өгөхгүй л гэсэн үг байхгүй юу. Тэрнээс бусдаар хязгаарласан зүйл байхгүй. Өөр намууд чинь нэр дэвшүүлэх эрхгүй байхгүй юу, Даваасүрэн гишүүн ээ. Зөвхөн УИХ-д суудалтай намууд нэр дэвшүүлнэ шүү дээ. Сонгуулийн мөрийн  хөтөлбөр гэж байгаа шүү дээ. Бүх нам сонгуулийн мөрийн  хөтөлбөртэй шүү дээ. Ойлгож байна уу? Би хажууд нь суучихаад хэлээд байхад ойлгохгүй юм.

Ц.Даваасүрэн:-Цөөнх болсон намын мөрийн хөтөлбөр гэдэг чинь Засгийн газрын мөрийн хөтөлбөр болдоггүй байхгүй юу. 

Су.Батболд:-Сонгуулийн мөрийн хөтөлбөр. Чи энийгээ уншаачээ.

Ц.Даваасүрэн:-Харин тэгээд яагаав энэ чинь  намын мөрийн хөтөлбөр гээд байна шүү дээ. УИХ болон орон нутгийн сонгуульд оролцсон мөрийн хөтөлбөр. Ялагдсан намын мөрийн хөтөлбөрийг дахиад Ерөнхийлөгчийн сонгууль дээр ярьж байна гэж юу байдаг юм бэ энэ чинь. Яалаа гэж дээ. Ялагдсан намынхыг уу, олонхи болоогүй намынхыг уу? Ялсан намынх ойлгомжтой болно. Ялсан намын хувьд ярьж болно.Гэхдээ ялсан намын биш нэр дэвшигчийн хувьд энэ чинь сонин болчихоод байна шүү дээ. Цөөнхийн мөрийн хөтөлбөрийг дахиад тэр хүрээндээ юм ярих тухай асуудал болчихоод байна шүү дээ.

Д.Дэмбэрэл:-Су.Батболд гишүүн хариулъя.

Су.Батболд:-Би бас л хажуунаас хариулаад сайн ойлгохгүй байна. Энэ бол энэ дээрээ УИХ-ын болон орон нутгийн сонгуульд оролцсон мөрийн  хөтөлбөр гэж байгаа байхгүй юу. Тэгэхээр суудал авсан нам бол сонгуулийн мөрийн хөтөлбөртэй, тэр мөрийн хөтөлбөр нь байж л байна шүү дээ. Тийм учраас энэ ялгаа байхгүй. Хэрэгжихгүй байвал харин Ерөнхийлөгч нь сонгогдоод хэрэгжүүлнэ гэж тэрнээсээ авах хэрэгтэй шүү дээ.

Ц.Даваасүрэн:-Яаж тэгж байж болдог юм бэ, ард түмэн сонгоогүй хөтөлбөрийг үү?

Су.Батболд:-Үгүй ээ, сонгуулийн мөрийн хөтөлбөр гээд байхад чинь.

Д.Дэмбэрэл:-Санал хураамаар байна, цаана байгаа гишүүдийг нааш нь оруул. Гишүүд энэ санал хураалт явах гэж байхад гарч явах хэрэггүй шүү. Суудалдаа сууцгаачихъя.

Чулуунбат гишүүн

О.Чулуунбат:-Би энэ далимыг ашиглаад ийм зүйлийг гишүүдэд хэлмээр байгаа юм л даа. Бид энэ Үндсэн хууль дээрээ дахиж нэг  харъя. Үндсэн хуульдаа өөрчлөлт оруулах цаг болсон гэдэг яг өнөөдрийн энэ маргаанаас харагдаад байгаа юм. Энийг л би хэлэх гээд байгаа юм. Бид энэ Үндсэн  хуулиар Ерөнхийлөгч, Засгийн газар хоёрын ажлын хуваарилалтыг сайн хязгаарлаагүй байгаа шүү дээ. Манай өнөөдрийг болтол сонгогдож ирсэн бүх Ерөнхийлөгч маань бүгдээрээ хөгжлийн хөтөлбөр дэвшүүлээд яваад байгаа. Манай Үндсэн хуулиар Ерөнхийлөгч маань энэ хөгжил, эдийн засаг, санхүү,мөнгөтэй бараг холбоогүй ийм Ерөнхийлөгч байгаа шүү дээ. Ялсан нам бөгөөд Засгийн газрыг толгойлж байгаа нам энэний хөтөлбөр бол хөгжлийн хөтөлбөр байх ёстой. Ерөнхийлөгчийн хөтөлбөрийг би юу гэж ойлгоод байгаа юм гэвэл энэ шударга ёсны хөтөлбөр, хуулийн хэрэгжилтийн ийм хөтөлбөр байх ёстой гэж ойлгодог юм л даа. Бусад оронд ингэж зааглаад байгаа юм. Манайх зааглахгүй байгаад байгаа шүү дээ. Би энийг л хэлэх гэсэн юм. Баярлалаа.

Д.Дэмбэрэл:-Баярлалаа. Засгийн газар, Ерөнхийлөгч хоёрын ажлын зааг ялгааг яахав Үндсэн хуулийнхаа түвшинд л ялгаж практик дээр явж байна. Сайханбилэг гишүүн болон гишүүдийг оруулчихъя. 2, 3 хүн дутаад байна шүү дээ. Тийм байгаа юм биш үү, Тамгын газар.

Их засаг олон улсын их сургуулийн 3-р курсын оюутнууд УИХ-ын чуулганы үйл ажиллагаатай Тэрбишдагва гишүүний урилгаар танилцаж байна. Оюутнуудад сурлагын өндөр амжилт хүсэн ерөөе.

Бүлгийн ахлагчийн өрөөнд байгаа гишүүдийг нааш нь оруулаад ирье, Сайханбилэг гишүүний өрөөнд байгаа гишүүдийг дууд, тэгэхэд наадах чинь болно. Гишүүд бас сая жаахан ярилцах юм гарчих шиг боллоо. 

Санал хураалгах томъёолол дээр хэлж болно. Яагаад гэвэл энэ хоёрхон томъёолол байгаа юм.

Гончигдорж гишүүн

Р.Гончигдорж:-Түрүүнд Чулуунбат гишүүний ярьж байгаа асуудал эд нартай холбогдоод үнэхээр бид нар Монгол Улсын Ерөнхийлөгчийн Үндсэн хуулиар ногдсон бүрэн эрхийг хэрэгжүүлэхтэй холбогдсон асуудал дээрх зардал санхүүгийн тэр тооцоо юмнуудыг нь хийж, тэрэн дээр нь үнэлгээ гаргаж, ингэж гаргаад тэрнээсээ хамааралгүй асуудлууд дээр ерөөсөө мөнгөн санхүүгийн байтугай өөр зорилгуудыг дэвшүүлж тавьдаггүй байх, энийг нь хуулиар хийж өгөхөөр зэрэг Ерөнхийлөгчид нэр дэвшиж байгаа хүн ч гэсэн санаа амар. Хуулийн дагуу би ерөөсөө ийм л хязгаар дотор амлалт хэрэгжүүлэх ёстой байдаг юм гээд. Ерөнхийдөө Ерөнхийлөгч болсон хүний улс төрийн нам нь ерөнхийдөө парламентад олонхи буюу олонхи Засгийн газрын бүрэлдэхүүнд яваад ирлээ л дээ. Гэтэл тийм биш Ерөнхийлөгч гарч ирвэл яахав. Хэцүү шүү дээ. Тэр яах юм бэ улсын төсвөө батлаад явдаг нь олонхийн л жам шүү дээ. Тэрний хажуугаар Ерөнхийлөгч санал оруулна. Санал оруулахдаа гол хариуцлага чинь Засгийн газраа барьж байгаа нам дээрээ энэ асуудал нь ярьдаг болохоос Ерөнхийлөгч дээр яригдахгүй шүү дээ. Тэгээд яг нэг Үндсэн хуулийн хэмжээнд байгаа Ерөнхийлөгчийн бүрэн эрхийг ер нь нэлээн тодотгоод яг тэр лүү нь чиглэсэн хөтөлбөр дээрх санхүүгийн үнэлгээнүүдийг нь гаргадаг ийм л байхгүй бол ер нь болохгүй л болчихоод байгаа юм даа. Ер нь манай Ерөнхийлөгчийн бүрэн эрхийн байдал парламентын бүгд найрамдах улсын хувьд Засгийн газартай харилцах харилцааны асуудал, ялангуяа төсвөөр харьцах харилцааны асуудал нэгдүгээрт бас арай л жаахан жишиг хэвүүд нь тогтож өгөхгүй л байна шүү дээ. Энийг л тогтоох чиглэл дээр энэ хууль үйлчлэх шаардлагатай байгаа юм.

Тэр чиглэлээрээ бол энэ ерөнхийдөө ямар нэг байдлаар тодотгосон боловч ер нь анх оруулж ирсэн хэлбэр нь өөрөө бас ч зөв байж болохоор байгаа юм. Энэ дээр зардлын тооцоогий нь хийнэ, аудитыг нь хийнэ, тэгээд энэ дээрээ үндэслэлтэй эсэх тухай асуудал нь ярих ийм юмнуудаа. Ийм л юм бодогдоод байгаа юм. Тийм учраас ялангуяа олонхи болоогүй, засагт ороогүй байгаа намаас нэр дэвшсэн Ерөнхийлөгчийн амлалтын тухай асуудал бол их хэцүү. Тэгж яаж ялгахав. Тийм учраас Ерөнхийлөгчийн бүрэн эрхтэй холбоотойгоор Ерөнхийлөгчийн сонгуулийн хуулин дээр Ерөнхийлөгчийн сонгуулийн мөрийн хөтөлбөр гэдэг бол ерөөсөө ийм л зүйлийг багтаана гэсэн тэр чиглэл дээр нь илүү хайрцаглах шаардлагатай гэж ойлгодог юм.

Д.Дэмбэрэл:-Ганбямба гишүүн, энэ томъёолол дээр ярих гэж байна уу?


Н.Ганбямба: Ерөнхийдөө энэ тогтолцоотой маань бас холбоотой юм. Энэ амлалтуудыг ингэж хязгаарлах нь цаашдаа сонгуулиудыг эрүүл болгоход, бодитой болгоход хэрэгцээтэй. Одоо бид нар энэний дараа бас орон нутгийн сонгуулийн  хуулинд бас энэ өөрчлөлтийг хийх гэж байна. Ялгаа байхгүй. Ерөөсөө хэм хэмжээнээсээ хэтэрсэн том амлалтуудыг л хязгаарлахын тулд л энэ нэмэлт, өөрчлөлтүүдийг яриад байгаа шүү дээ. Яг нарийндаа манайд Ерөнхийлөгчөө ард түмнээс сонгож байгаа болохоор заавал том амлалтууд орж ирэхээс өөр арга байхгүй. Одоо ерөөсөө тогтолцоо нь тэр юм. Тухайлбал, ард түмнээс сонгогдохгүй Их Хурлаас сонгогддог Ерөнхийлөгчтэй бол өөр хэрэг. Ард түмнээс сонгогддог болохоор энэ Үндсэн хуулинд бол манай Ерөнхийлөгчийн үүрэг роль их бага шүү дээ, хуулиар бол. Гэтэл ард түмнээс сонгогдож байгаа болохоор Ерөнхийлөгчийн засаглалтай, Ерөнхийлөгчид сонгогдож байгаа юм шиг том том амлалтуудыг  хийгээд ороод ирдэг.  Гэтэл цаана нь нэлээн нарийн ньюансууд байдаг. Нэг нь эрх баригч намаас сонгогдож байгаа, нэг нь цөөнх намаас сонгогдож байгаа, бүр бие даагаад сонгогдож байгаа улсууд зөндөө л байлаа шүү дээ. Гэтэл эд нарын доторхи амлалтууд бол яг адилхан л амлалтууд хийгээд ороод ирдэг. Гэтэл яг нарийндаа сонгуульд санал өгөхдөө яг энэ амлалт чинь аягүй их нөлөөтэй. Популист амлалт манайд аягүй их шанстай байгаа шүү дээ. Бүр оноо авахад илүү нөлөөлж байгаа шүү дээ.

Тэгэхээр зэрэг энэ тогтолцоотой холбоотой юм байгаа юм, Үндсэн хуулийн өөрчлөлтүүд ч ярьж байгаа Ерөнхийлөгч нар бол өнөөдрийн Үндсэн хуулиар олгогдсон эрхээрээ Их Хурлаа сонгогдох л улсууд шүү дээ. Ард түмнээс сонгогдож байгаа болохоор ерөөсөө тогтолцоо нь буруу байгаа болохоор энэ хуулиар ямар ч хязгаарлалт хийгээд нэмэргүй ээ. Том амлаад л гараад ирнэ. Яахав хуулинд ингэж амлаж болохгүй шүү гэдгийг ярих л байх л даа, тэр үед нь. Гэхдээ нэмэр байхгүй. Одоо бол ер нь би Ерөнхийлөгч болохоороо ингэнэ, шударга ёсыг сэргээнэ гээд том том /10.30-16.40 цаг. Ц.Нарантуяа/ амлалтууд аваад байдаг. Нөгөө төсвийнх нь хүрээнд эрх, нөгөө шийдвэр гаргах хүрээ нь хязгаарлагдмал байгаа мөртлөө хамаагүй том амлачихдаг. Сая бид нар оюутны тэтгэлгийг хардаа. Цөөнх нам бол юм аа, бие даагч бол оюутны тэтгэлэгтэй болох боломжгүй шүү дээ. Энийг бол сая олонхи нь шийдэж өглөө шүү дээ. Олонхи бол энэ оюутны тэтгэлгийг бий болголоо шүү дээ. Энүүгээр энэ нюанс нь харагдаж байгаа шүү дээ. Тийм учраас энэ хуулинд амлалтыг хязгаарлахдаа бас тогтолцоог нь бас давхар бодолцож, тогтолцоог нь өөрчилмөөр байгаа юм. Ерөнхийлөгчийг бол цаашдаа Их Хурлаас сонгогдогч болдог юм уу. Figurehead гээд англи дээр бол ор нэрийн төдий удирдагчийг figurehead гэдэг шүү дээ. Figurehead л байхгүй юу Монголын Ерөнхийлөгч бол. 


Д.Дэмбэрэл: - Гишүүд томъёолол дээрээ, санал хураах томъёоллууд дээр саналуудаа хэлчихлээ. Одоо санал хураалтаа явуулъя. 


Төрийн байгуулалтын байнгын хороогоор дэмжигдсэн саналууд байна. Гишүүд ээ. 


Төслийн 1 дүгээр зүйл буюу хуулийн 231 дүгээр зүйлийг дор дурдсанаар найруулах: 


231 дугаар зүйл. Сонгуулийн мөрийн хөтөлбөрт тавигдах шаардлага. 231.1. Ерөнхийлөгчийн сонгуульд нэр дэвшигчийн мөрийн хөтөлбөрт тухайн нэр дэвшигчийг сонгуульд нэр дэвшүүлсэн улс төрийн нам, эвслийн Улсын Их Хурлын болон орон нутгийн сонгуульд оролцсон мөрийн хөтөлбөрт тусгагдаагүй улсын төсвөөс санхүүжилт шаардагдах аливаа зорилтыг тусгахгүй байна. 


231.2. Ерөнхийлөгчийн сонгуульд нэр дэвшигч нь сонгууль зохион байгуулагдаж байгаа хугацаанд мөрийн хөтөлбөртөө тусгагдаагүй аливаа зорилт, арга хэмжээг хэрэгжүүлэх талаар амлалт сурталчилгаа явуулахыг хориглоно. 


231.1.3. Энэ хуулийн 23.1, 23.2-т заасныг зөрчсөн нь Сонгуулийн ерөнхий хороо нэр дэвшигчийг бүртгэхгүй байх, бүртгэлээс хасах үндэслэл болно гэсэн саналыг Улсын Их Хурлын гишүүн Р.Амаржаргал, Н.Батбаяр, С.Оюун, Ч.Улаан, Д.Хаянхярваа, О.Чулуунбат нар гаргасныг Байнгын хороо дэмжсэн байна. Байнгын хорооны саналаар энэ саналыг дэмжье гэсэн санал хураалтыг явуулъя. 


40 гишүүн санал хураалтад оролцож, 29 гишүүн зөвшөөрч, 72.5 хувийн саналаар санал дэмжигдлээ. 


Зарчмын зөрүүтэй саналаар санал хураалт явуулж дууслаа. 


Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлж байна. 

Дараачийн асуудлыг хэлэлцье. 

Гурав. Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төсөл (Засгийн газраас өргөн мэдүүлсэн)
(хэлэлцэх эсэх)

Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийг хэлэлцье. Хууль санаачлагчийн илтгэлийг Шадар сайд М.Энхболд танилцуулна. Шадар сайдыг индэрт урьж байна. 


Ховд аймгийн Дуут, Ховд, Буянт сумын оюутан залуучууд Улсын Их Хурлын чуулганы үйл ажиллагаатай танилцаж байна. Оюутан залуучуудад сурлага, хөдөлмөрийн өндөр амжилтыг хүсэн ерөөж байна. 


Шадар сайд илтгэе. 


М.Энхболд: - Улсын Их Хурлын дарга, эрхэм гишүүд ээ, 


Нэгдсэн төсвийн тогтвортой байдлыг хангахад чиглэсэн төсвийн удирдлагын зарчим, төсвийн тусгай шаардлагыг тогтоох, хэрэгжүүлэх, түүнд хяналт тавихад төрийн байгууллагын эрх үүрэг, хариуцлагыг тодорхойлох, эрдэс баялгийн орлогоор нөхөн сэргээгдэх баялаг бүтээх, эдийн засгийнх хөгжлийг дэмжих хөрөнгө оруулалт хийх, санхүүгийн хуримтлал бүрдүүлэхтэй холбогдсон харилцааг зохицуулах зорилгоор төсвийн тогтвортой байдлын тухай хуулийг Улсын Их Хурал 2010 оны 6 дугаар сарын 24-ны өдөр хуулийг баталсан. Сонгуульд оролцогч улс төрийн нам, нэр дэвшигч, улс орны эдийн засаг, санхүү, төсвийн бодит боломжоос хэтэрсэн асуудлыг сонгуулийн мөрийн хөтөлбөртөө тусгах, бэлэн мөнгө амлах замаар иргэдийн саналыг авах сөрөг үзэгдлүүдийг хязгаарлах, төсвийн тогтвортой байдлыг бүрдүүлэх зорилгоор Төсвийн тогтвортой байдлын тухай хуульд тусгагдсан төсвийн шаардлага, зарчимд нийцүүлэн Монгол Улсын Ерөнхийлөгчийн болон Монгол Улсын Их Хурлын сонгуулийн тухай хуульд холбогдох нэмэлт, өөрчлөлийг оруулах тухай хуулийн төслүүдийг боловсруулан Улсын Их Хуралд өргөн мэдүүлээд байгаа билээ. 


Өргөн мэдүүлсэн хуулийн эдгээр төслүүдтэй адил шаардлага зарчмаар орон нутгийн сонгуулийн тухай хуульд нэмэлт, өөрчлөлт оруулах тухай хуулийн төслийг боловсруулан Монгол Улсын Засгийн газраас өргөн мэдүүлснийг та бүхэнд танилцуулж байна. 


Хуулийн төсөлд улс төрийн нам, эвслийн Улсын Их Хурлын сонгуульд оролцсон мөрийн хөтөлбөрт тусгагдаагүй зорилт арга хэмжээ болон орон нутгийн төсвийн өрийг нэмэгдүүлэх аливаа арга хэмжээ эх үүсвэрийг тусгахыг хориглохтой холбогдсон харилцааг зохицуулахаар тусгагдсан байгаа. Хуулийн төслийг хэлэлцэх эсэхийг шийдвэрлэж өгнө үү. 


Анхаарал тавьсанд баярлалаа. 


Д.Дэмбэрэл: - Шадар сайдад баярлалаа. Байнгын хорооны санал, дүгнэлтийг сонсчихъё. Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Батсуурь танилцуулна. Ж.Батсуурь гишүүнийг индэрт урьж байна. Өнөөдөр орон тооны илтгэгчийг. 


Ж.Батсуурь: - Улсын Их Хурлын дарга, эрхэм гишүүд ээ,

 

Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийг Монгол Улсын Засгийн газраас санаачлан боловсруулж Улсын Их Хуралд  2011 оны 04 дугаар сарын 27-ны өдөр өргөн мэдүүлсэн билээ.

 

Төрийн байгуулалтын байнгын хороо 2011 оны 10 дугаар сарын 12-ны өдрийн хуралдаанаараа дээрх хуулийн төслийг хэлэлцээд дараахь санал, дүгнэлтийг чуулганы нэгдсэн хуралдаанд танилцуулж байна.  

 

            Монгол Улсын Засгийн газраас улс төрийн нам, нэр дэвшигчийн сонгуулийн мөрийн хөтөлбөрт туссан бүх төрлийн зорилт, арга хэмжээ, тэдгээрийг хэрэгжүүлэхэд улсын төсвөөс болон орон нутгийн төсвөөс шаардагдах санхүүжилтийн хэмжээг зорилт, арга хэмжээ нэг бүрээр нь эх үүсвэрийг тооцож тусгах, хөтөлбөрт тусгагдаагүй эх үүсвэрийг тусгахыг хориглох,  хориглосон хязгаарыг хэтрүүлсэн мөрийн хөтөлбөрийг Сонгуулийн ерөнхий хороо хүлээн авахгүй бөгөөд зөрчсөн нь илэрвэл тухайн нэр дэвшигчийг бүртгэлээс хасахаар энэхүү хуулийн төслийг боловсруулсан байна.   

 

Байнгын хорооны хуралдаан дээр Улсын Их Хурлын гишүүн Ж.Батсуурь, Д.Дондог нар хуулийн төслийн хэлэлцэх эсэхийг шийдвэрлэхэд Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийг хууль санаачлагчаас өргөн мэдүүлвэл нэгтгэж хэлэлцэх нь зүйтэй, Улсын Их Хурлын гишүүн С.Батболд, Ч.Сайханбилэг нар энэхүү хуулийн төслийн хэлэлцүүлгийг дангаар нь үргэлжлүүлж батлах нь  зүйтэй гэсэн болно.

 

Хуулийн төслийн хэлэлцэхийг Байнгын хорооны хуралдаанд оролцсон гишүүдийн олонхи дэмжлээ.   

 

            Улсын Их Хурлын эрхэм гишүүд ээ,

 

Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

 

Анхаарал тавьсанд баярлалаа.
Д.Дэмбэрэл: - Ж.Батсуурь гишүүнд баярлалаа. За Шадар сайдын танилцуулга болон Байнгын хорооны санал, дүгнэлтээс асуух асуулттай гишүүд. О.Чулуунбат гишүүн асуултаа тавъя. За Батбаяр гишүүнийг оруулчихъя. 

О.Чулуунбат: - За баярлалаа. Би тэгэхээр нэг юм асуумаар байна л даа. Одоо энэ 4 жилийн, манай энэ хамтарсан Засгийн газрын үйл ажиллагаа, мөрийн хөтөлбөрийн хэрэгжилтийг ингээд хараад байхад ер нь бол олон улсын практик ч бий, манайх ч гэсэн хуучин тийм байсан. Засгийн газруудын мөрийн хөтөлбөр бол яг төсвийнхөө хүчин чадлаар хэрэгжиж байх ёстой гэж ойлгоод байгаа юм. Одоо бид бол нөгөө төсвөөсөө гадна хойч үеэсээ зээлдэж аваад өнөөдөр мөрийн хөтөлбөрөө хэрэгжүүлээд эхэлсэн байгаа шүү дээ. Оюу Толгой ноднин хэдэн зуун сая авсан билээ. Энэ жил одоо Тавантолгойгоос урьдчилаад аваад энэ жил хэрэгжүүлээд эхэлнэ л дээ. Дараа жил ч гэсэн. 

Тэгэхээр бид нар ер нь дараа дараагийн Засгийн газрууд, энэ олон улсын хатуу жишиг байгаа шүү дээ. Төсвийнхээ хүрээнд л хөшөө жийнэ. Нөгөө хөнжлийнхөө хэрээр хөлөө жий гэдэг шиг төсвийнхөө хэрээр хөлөө жий. Хэрэв нэмэлт эх үүсвэр дэлхийн зах зээл хаанаас ч бай татах юм бол тэр мөнгөөрөө босгосон объектоороо хойч үетэйгээ тооцоо хийж тайлагнадаг байх учиртай шүү дээ. Тэгэхгүй манайх шиг ингээд тараагаад байж болохгүй гэсэн би ийм зарчим бариад байгаа юм. Тэгэхээр энэ хэр энэ дээр тусгагдсан бэ? Бид энүүгээр жишээ нь дараа дараагийн Засгийн газрууд, энэ удаагийн Засгийн газар ч тэр. Хамаагүй ингэж урьдчилж мөнгө авчихаад ингээд тараагаад байхыг нь бид нар хорьж чадах уу, үгүй юу гэдгийг л асуух гэсэн юм. Баярлалаа. 

Д.Дэмбэрэл: - За хариулъя. Шадар сайд. 

М.Энхболд: - Тэгэхээр хуулийн оруулж байгаа гол зорилго бол мэдээжийн хэрэг өнөөдрийн Засгийн газар, өнөөдрийн орон нутгийн иргэдийн Хурал, орон нутгийн Засаг дарга нарын хооронд бий болж байгаа энэ асуудлыг зохицуулахын зэрэгцээгээр дараа дараагийн сонгуулийн үр дүнгээр байгуулагдах Засгийн газар, дараа дараагийн орон нутгийн сонгуулийн үр дүнгээр ажиллах Засаг дарга нар, иргэдийн Хурал, тэдгээрийн энэ төсөв хөрөнгө, улс орны эдийн засгийн байдлаасаа хэтэрсэн амлалт өгч тэр сонгуульд гарч ирэх. Нэгэнт гараад ирсэн юм болохоор түүнийгээ хэрэгжүүлэхээс өөр аргагүй байдалд орж, тэгээд ирээдүйн орлого, за тэгээд одоо ихээхэн хэмжээний өр зээл тавих энэ асуудлаас урьдчилан сэргийлэх, болгоомжлох энэ үүднээс нь энэ хуулиудад Ерөнхийлөгчийн, Улсын Их Хурлын сонгуулийн, орон нутгийн сонгуулийн хуульд нэг ийм утга санаатай ийм заалт зүйлүүдийг бол оруулж байгаа юм. Энэ бол цааш цаашдаа яг одоо сонгуулийн үр дүнгээр байгуулагдах Засгийн газар, орон нутгийн нутгийн удирдлагуудын түвшинд ийм байдлаар үйлчлэх ёстой гэж үзэж байгаа. 

Д.Дэмбэрэл: - Баярлалаа. Байнгын хорооноос нэмэх юм байна уу? Р.Буд гишүүн асуултаа тавъя. 

Р.Буд: - Баярлалаа. Ийм зүйл заалт хуульд нэмэлт, өөрчлөлтөөр оруулах гэж байгааг дэмжиж байгаа юм. Энэ зүйтэй. Одоогийн мөрдөгдөж байгаа Улсын Их Хурлын сонгуулийн тухай хуулиар орон нутгийн сонгуулийг Улс Их Хуралтай давхцуулж явуулна гэсэн ийм зүйл заалт одоогийн хуульд байгаа. Тэгэхээр ер нь зүгээр зардал мөнгө хэмнэх талаасаа бол энэ зүйтэй байж магадгүй. Цаашдаа ер нь юу гэдэг юм, орон нутгийн эрх мэдлийг өргөжүүлэх, за энэ Улсын Их Хурлын сонгууль бол одоо улс төрийн том кампанит ажил. Тийм учраас энэ ажлыг зохион байгуулахад одоо алдаа мадаг гаргахгүй. За магадгүй одоо тэр 7 сарын 1-нийх шиг үйл явдал гаргахгүй байх үүднээс ер нь энийг тусад нь явуулж болохгүй юу. Энэ чиглэлээр хуулийн төсөл, та бүхний өргөн барьсан хуулийн төслийг хэлэлцэх явцад энэ чиглэлээр хуулийн төслийг гишүүд санаачилбал хамтруулан хэлэлцүүлэх ийм боломж байна уу, үгүй юу? Ийм асуудал Байнгын хороон дээр яригдсан уу, үгүй юу гэсэн ийм асуулт байна. Баярлалаа. 

Д.Дэмбэрэл: - За хариулъя. Шадар сайд. За Байнгын хороо хариулъя. Илтгэгч Ж.Батсуурь. 

Ж.Батсуурь: - Байнгын хороон дээр энэ асуудлаар нэлээд олон гишүүд яригдсан. Тэгэхдээ нөгөө орон нутгийн сонгуулийн тухай хуульд бас дахиад ер нь бүтцээр нь иж бүрэн нэмэлт, өөрчлөлт оруулах тухай асуудал яригдаж таарна. Тэр үед энэ асуудлыг хамтатгаж яръя. Энэ бол зүгээр одоо яг өргөн барьсан асуудлынхаа хүрээнд яригдаж асуудал учраас тэр талаар ямар нэгэн санал хураалт явагдаагүй. Зүгээр ер нь ихэнхи Байнгын хорооны, Төрийн байгуулалтын байнгын хорооны олон гишүүдийн илэрхийлж байгаа байр суурь, судалгааны дүнгээс харахад орон нутгийн сонгууль, Улсын Их Хурлын сонгуультай цаг хугацааны хувьд нэг дор явагдах нь боломжгүй зүйл. Яагаад гэхээр орон нутгийн сум, дүүрэг, аймаг, нийслэл гээд маш олон нэр дэвшигчид нэгэн зэрэг сонгуульд өөрсдөө мөрийн хөтөлбөр боловсруулж оролцох учраас энэ бол бас боломжгүй зүйл гэдэг асуудлаар ярьж байсан. Тийм байдлаар гишүүд байр сууриа илэрхийлж байсан. Гэхдээ энэ дүгнэлт нь бол тусгагдаагүй. Яагаад гэвэл энэ бол онцгойлсон зөвхөн нэг асуудлаар өргөн барьсан ийм хуулийн төслийн өөрчлөлт учраас тэр асуудлыг хамтатгаж яриагүй. 

Д.Дэмбэрэл: - За зүйтэй. Баярлалаа. Х.Жекей гишүүн асуултаа тавъя. 

Х.Жекей: - Баярлалаа. Энэ ямар ч сонгуульд энэ бэлэн мөнгө болон одоо бусад төрлийн амлалт авах асуудал бол ер нь яг өнөөгийн нийгмийн нэг шаардлага болчихоод байгаа юм л даа. Нэг талдаа. Нэг ёсны юм амлахгүй бол санал авч чадахгүй тийм л нөхцөл байдалд бид нар хүрчихээд байгаа юм. Тэгэхээр энэ саяны Ерөнхийлөгчийн сонгуулийн хуульд нэмэлт, өөрчлөлт оруулах, орон нутгийн сонгуулийн хуульд нэмэлт, өөрчлөлт оруулах энэ асуудлууд бас энэ сөрөг үр дагаваруудыг нэлээн хааж өгөхөөр сөрөг үзэгдлүүдийг цэгцлэхээр орж ирж байгаа явдалд бас талархаж байна л даа. Тэгээд дэмжиж байгаа юм. 

Тэгэхээр энэ юунаас болоод байна вэ гэдэг нь цаашаа их асуудал өөрөө урган гаргаж байгаа юм л даа. Тэр юу гэхээр энэ хэтийн төлөвлөгөө, алсын хараатай тийм төлөв, тийм юм байхгүй болсноос болоод иймэрхүү байдалд хүрээд байна л даа. Тэгэхээр бидэнд цаашдаа одоо, ер нь хийх ажил бол ерөөсөө бүр алсын хэтийн тийм үзэл баримтлал, тэгээд төлөвлөгөөтэй, тэр нь өөрөө ямар ч улс төрийн нам, хүчин, улс орныг удирдахад тэр төлөвлөгөөгөө хараад цаашаагаа үргэлжлүүлээд явж байдаг тийм үндэсний хэмжээний асар том зүйл байх хэрэгтэй гэдэг нь эндээс харагдаад байна. 

Би сая Р.Буд гишүүний асуулттай бас төсөөтэй талаас нь асуулт тавих гэж байна л даа. Орон нутгийн сонгуульд ингээд хүмүүс нэрээ дэвшүүлээд явдаг. Намаас ч байна уу, юугаараа ч байна дэвшдэг. Тэгэхээр яг орон нутагт одоо нэр дэвшиж байгаа хүмүүс цаашдаа ер нь хувийн мөрийн хөтөлбөр гэдэг юм байхгүй болж байна гэсэн үг байна шүү дээ, нэг ёсны энүүгээрээ харахад, нэг талдаа. Нөгөө талдаа тэр сонгуулийн мөрийн хөтөлбөр гарчихна. Дараагаар нь Засгийн газрын мөрийн хөтөлбөр гарчихна. Тэр аймаг, орон нутагт хийх ажил нь үндсэндээ тодорхой болно шүү дээ. Тэгэхээр аймаг, орон нутгийн улс төрийн хүчнүүд өөрийнхөө орон нутагтаа нэрээ дэвшүүлэхдээ нэгдсэн нэг мөрийн хөтөлбөртэй байна гэдэг талаас нь энэ хуулийн өөрчлөлт орж ирж байна уу гэдгийг нэгдүгээрт асууя. 

Хоёрдугаар, ямар ч тохиолдолд тэр орон нутгийн сонгууль, Улсын Их Хурлын сонгууль хамт явах боломжгүй байна л даа. Юу гэхээр энэ өөрөө төрийн тасралтгүй үйл ажиллагаатай холбоотой. Хамт яваад аливаа асуудал маргаанууд гараад ирэх юм бол Их Хурлаасаа авахуулаад орон нутаг хүртэл бүгдээрээ удирдлага нь зогсох тийм нөхцөл байдалд хүрэх юм байна л даа. Тийм учраас сая одоо Байнгын хорооны хуралдаан дээр олон гишүүд санал гаргасан юм байна. Ж.Батсуурь гишүүн, Д.Дондог гишүүн, тэгээд энэ Су.Батболд, Ч.Сайханбилэг гишүүн нар санал гаргаад энэ орон нутгийн хурлын сонгуулийн тухай хуульд нэмэлт, өөрчлөлт оруулахдаа тэр өргөн баригдах хуулиудыг ярилцахдаа энийг одоо хамтад нь хэлэлцье гээд ярьсан юм байна шүү дээ. Тэгэхээр одоо өргөн баригдаж байгаа, эсвэл өргөн баригдах гэж байгаа тийм хууль байгаа юу, одоо яг энэ орон нутгийн хуулийг өөр байдлаар явуулъя гэсэн. Байнгын хороон дээр ер нь энэ талаар яригдсан мэдээллийн чанартай зүйл байна уу, энэ талаар тодорхой нэг ойлголт хэлж өгвөл их сайн байна. Баярлалаа. 

Д.Дэмбэрэл: - За баярлалаа. Ж.Батсуурь гишүүн. 

Ж.Батсуурь: - Ер нь бол орон нутгийн сонгуулийн хуулийг зайлшгүй зөвхөн энэ Засгийн газрын өргөн барьсан энэ өөрчлөлт биш өөр олон асуудлаар зайлшгүй өөрчлөлт хийх шаардлага байгаа. Д.Лүндээжанцан даргатай ажлын хэсэг бол үндсэндээ бас ажилдаа орсон. Тэгэхээр энэ хуулийн төслийг өөрчлөлт хийх тийм асуудал бол өргөн баригдана гэсэн асуудал тодорхой байгаа. Зүгээр ер нь бол урд өмнөх практикаас харахад орон нутагт үйл ажиллагаа явуулж байгаа намууд орон нутгийнхаа сонгуулийн мөрийн хөтөлбөрийг орон нутгийн намын байгууллага нь гаргаж байгаад, тэгээд ер нь урьд өмнө нь яах вэ намар тийшээ орон нутгийн сонгууль болдог, Улсын Их Хурал, Засгийн газрын мөрийн хөтөлбөр бол тодорхой болчихсон байдаг учраас тэр мөрийн хөтөлбөрөөс тухайн 4 жилд хэрэгжих, тухайн орон нутагт хэрэгжих гол гол асуудлуудыг базаж аваад нэгдсэн мөрийн хөтөлбөртөө ордог л доо. Тэгэхээр энэнийхээ хүрээнд яръя зарчмын хувьд бол бүрэн хуульчлаагүй ч гэсэн зарчмын хувьд ингэж сонгуульд оролцдог. Харин зүгээр бие даагч на бол янз янзын асуудлаар, одоо өөрөөр хэлбэл хэмжээ хязгааргүй тийм амлалт, янз янзын асуудлаар байр сууриа илэрхийлэх юм бол ажиглагддаг, гардаг. Тэгэхээр сонгогчид бол ер нь Засгийн газрын мөрийн хөтөлбөр, Их Хурлын сонгууль яваад, үүний ар дээр Засгийн газар байгуулагдаад мөрийн хөтөлбөр нь тодорхой болоод нийтэд гараад тавигдчихдаг учраас тэр асуудлын хүрээнд л ер нь бас нэг хэмжээ хязгаартай байх ийм зүгээр зарчмын асуудал бол яригдаад явдаг. Зүгээр тодорхой хуулиар бол хязгаар тавьсан зүйл байхгүй. 

Ер нь энэ асуудлаар төдийгүй орон нутгийн сонгууль бол Их Хурлын сонгуулийн хууль батлагдсаны ар дээр зайлшгүй тодорхой олон өөрчлөлтүүд орох нь гарцаагүй учраас энэ хуулийн төсөл өргөн баригдаж таарна. Ажлын хэсэг гараад ажиллаж байгаа. 

Д.Дэмбэрэл: - Баярлалаа. Ц.Даваасүрэн гишүүн асуултаа тавъя. Гишүүд санал хураалттай. 

Ц.Даваасүрэн: - 29.5 дээр би нэг ийм. Энэ тухайн намаас нэр дэвшиж байгаа улсууд гээд байгаа юм. Тухайн нам бүрийнхээ хөтөлбөрийнхөө хэмжээнд эх үүсвэрийг, тэрнээс хэтрүүлсэн байвал хориглоно гэж. Тэгэхээр энэ нэг өдөр явна гэдэг агуулгаар ингээд байна уу? Аль эсвэл одоо сонгууль яваад дууссаны дараа, Их Хурлын сонгууль яваад дууссаны дараа, за олонхи болсон намынхан мэдээж хэрэг одоо ингээд Засгийн газрын мөрийн хөтөлбөр болоод хэрэгжинэ шүү дээ. Гэтэл цөөнх болсон намаас нэр дэвшиж байгаа улсууд тэр Засгийн газрын мөрийн хөтөлбөрт тусгагдаагүй, тэгээд одоо янз бүрийн арга хэмжээнүүдийг өөрийнх нь намын мөрийн хөтөлбөр байж байвал авч болно гэж ингэж ойлгож болох уу? Засгийн газрын үйл ажиллагааны хөтөлбөрт тусгагдаагүй. Тэгэхдээ нөгөө цөөнх болсон намын мөрийн хөтөлбөрт тусгагдсан, тэгэхдээ нэлээн зардал чирэгдэл бас гарчихаар. Яах вэ зүгээр ер нь нөгөө ерөнхий тогтвортой байдлын хуулийн хүрээнд одоо багтсан ийм арга хэмжээнүүдийг оруулж болох нь гэж ингэж харагдаад байна л даа. Тэр 4 жилийн хөгжлийн хөтөлбөр гэдэг юм уу, би бол тэгж ойлгож хуулийн төслөөс тогтвортой байдлын хуулийг бид хийсэн гэж бодоод байгаа юм л даа. 4 жилийн хөгжлийн хөтөлбөр байна, хуульчилсан байна. Тэгээд төсвийн шинэ хуулийг ярихдаа бас бид тэгээд байгаа юм л даа. Хөгжил төлөвлөлтийн яамтай байна. Яам нь одоо ийм хөгжлийн хөтөлбөр гаргана. Тэр хөтөлбөрийн хүрээнд төсөв санхүүгийн үйл ажиллагаа явагддаг байна гээд байгаа юм л даа. Гэтэл сая энэ хоёр хууль дээр чинь хараад ирэхээр цөөнх болсон намуудын зардал чирэгдэлтэй арга хэмжээнүүд тусаад явна гэсэн ийм л юм орж ирээд байна л даа. Нэмэлт зардал гаргахаар. 

Д.Дэмбэрэл: - За хариулъя. Ж.Батсуурь гишүүн. 

Ж.Батсуурь: - Тэгэхээр энийг тодорхой хуулийн зүйл заалт, тухайн орон нутгийн сум, дүүрэгт, аймагт нэр дэвшиж байгаа орон нутгийн хурлын төлөөлөгчид, яах вэ сөрөг хүчнийх ч бай, Засгийн газрын мөрийн хөтөлбөрт тусгагдсан одоо манай нам ялалт байгуулж мөрийн хөтөлбөрийг хэрэгжүүлэхгүй байгаа учраас энийг одоо өөрийнхөө сонгуулийн мөрийн хөтөлбөрт тусгахгүй гэсэн тийм хуулийн хориг заалт урьд өмнө практикт байгаагүй л дээ. Тийм учраас ер нь Засгийн газрын мөрийн хөтөлбөр төдийгүй, олон улсын төсөл хөтөлбөрөөр ч юм уу тухайн орон нутагт, тухайн 4 жилийн хугацаанд хэрэгжих боломжтой байгаа, шаардлагатай байгаа асуудлуудыг л одоо түүж аваад, тэгээд мэдээж тодорхой эх үүсвэр зарим нь байж таарна, зарим нь байхгүй байж таарна. Өнгөрсөн хугацаанд ийм практикаар л, тэр зүйлүүдийг яриад л мөрийн хөтөлбөртөө тусгаад ингээд сонгуульд оролцож, орон нутгийн сонгуульд оролцож ирсэн тийм практик байгаа л даа. Зүгээр ер нь бол сөрөг хүчний. Тэгэхээр энийг одоо харин энэ хуульдаа өшөө илүү нарийвчилж хуульчилж өгөх нь зайлшгүй байж таарч байгаа юм. Тэгэхээр энийг өргөн баригдсан байж таарна. Түүнээс гадна зүгээр ер нь бол яах вэ одоо Их Хурлын сонгуульд ялагдсан, танай намын мөрийн хөтөлбөр биш учраас нэгэнт Монгол Улсын хэмжээнд хэрэгжих мөрийн хөтөлбөр батлагдчихаад байхад тухайн сум дүүрэгт нэр дэвшиж байгаа хүн тэр батлагдсан, хэрэгжихээр тусгасан зүйлийг авч өөрийнхөө мөрийн хөтөлбөрт ярьж болохгүй гэж хориглох нь бас таарахгүй л дээ. Тийм байж бас болохгүй л дээ. 

Д.Дэмбэрэл: - За баярлалаа. Гишүүд асуулт асууж хариултаа авлаа. За Н.Батбаяр гишүүн. 

Н.Батбаяр: - Өнөөдрийн хууль бол зарчмын асуудал л даа. Ер нь монголчууд намаар талцах уу, болих уу гэдэг асуудал шийдэх гэж байгаа юм шиг байгаа юм. Би аминдаа нэг хууль санаачилж байгаа юм. Ер нь монголчууд намаар талцахаа болъё. Галаараа нэгдэцгээе гээд. Тэгэхээр өнөөдрийн энэ хуулийн утга санаа нь монголчуудыг намаар талцуулах гээд байгаа юм уу, үгүй бол намаар талцуулахгүй болгох гээд байгаа юм уу гэдэг асуултыг асуух гэж байна л даа. Тэрийг би Шадар сайд М.Энхболдоос асуух гэж байгаа юм. 

Ер нь бид нар намаар талцаад хожсон уу, хожоогүй юу гэж. Цаашдаа намаар талцаад явах уу, явахгүй юу гэж. Тийм утгаараа ийм л асуулт байна л даа. Ер нь монголчууд цөөнх учраас хуваагдах нь ашигтай юу, ашиггүй юу. Энэ тал дээр та юу гэж боддог вэ? Хүнийхээ хувьд. Шадар сайдын хувьд юу гэж боддог вэ? Нэг ийм асуудал байна. 

Хоёрдугаарт, тэр Байнгын хороон даргыг орлож байгаа хүнээс асуух гэж байна л даа. Ер нь монголчууд яах ёстой юм. Талцах ёстой юм уу, талцахгүй байх ёстой юм уу? Тэрүүгээр та юу гэж бодож байгаа юм бэ? Эцсийн дүндээ бид нар тийм ээ нэг монголчууд байх юм уу, хоёр монголчууд байх юм уу гэдэг асуултад та хоёр юу гэж хариулах вэ гэсэн асуулт байх юм. Баярлалаа. 

Д.Дэмбэрэл: - Шадар сайд М.Энхболд хариулъя. 

М.Энхболд: - Яг оруулж байгаа хуулийн төсөлтэй шууд холбоотой асуудал биш юм. Тэгэхдээ яах вэ зүгээр энэ асуудлыг оруулж байгаа хүний хувьд миний байр суурийг сонирхож байх шиг байна. Нэгэнт өнөөдөр манайд сонгуульд өрсөлдөх улс төрийн энэ тогтолцоо нөхцөл байдал маань бол улс төрийн намууд сонгуульд өөрийнхөө мөрийн хөтөлбөрийг дэвшүүлж, түүнийгээ олон түмнээр хүлээн зөвшөөрүүлж, аль дэмжсэн нь олонхийн санал, суудлыг авч ингэж явж байгаа. 

Зүгээр намаар талцаж ингэж явснаар олсон ололт амжилт бас бий л байх. Бас алдаа дутагдал ч байгаа байх. Ер нь улс төрийн намууд одоо хоорондоо тэмцэлдэж өрсөлдөх биш эв эеэ олж, харилцан бие биенийгээ ойлгож улс орныхоо хөгжлийн төлөө хамтдаа ажиллаж зүтгэх ёстой юм аа гэсэн ийм үгийг би 2007 онд бас Монголын олон түмэнд хандаж хэлж байсан. 

Д.Дэмбэрэл: - За Ж.Батсуурь гишүүн. 

Ж.Батсуурь: - Тэгэхээр энэ улс төрийн намуудын талцал гэдэг зүгээр янз бүрийн талцлаас арай өөр ойлголт л доо. Соёлтой, олон улсын хүрээнд хэрэгждэг, Засгийн эрх барих эрхийн төлөө, нэгдүгээрт. Хоёрдугаарт, улс орноо хөгжүүлэх. Өөрөөр хэлбэл мөрийн хөтөлбөр хэрэгжүүлж байгаа намдаа сөрөг хүчний доголдолтой, дутагдалтай талыг нь хэлж, шүүмжилж, алдаа дутагдал гарвал тэрийг нь засч залруулахын төлөө, улс орныхоо хөгжил, сайн сайхны төлөө талцаж өөрөө өөрийнхөө байр суурийг соёлтойгоор илэрхийлж байгаа энэ нөхцөл байдал байх ёстой, улс төрийн хүрээнд байх л ёстой асуудал байх л даа. Гэхдээ бидний талцал бол хэтрээд байна л даа. Ер нь одоо талцаж байлдах тусам уруудан доройтож, хамтарч эвсэх тусам өөдлөн дээдэлдэг ийм үүх түүх бидэнд бий шүү дээ. Тэгэхээр талцалгүй монголын төлөө гээд бид дуундаа хүртэл дуулаад байгаа шүү дээ. Тийм учраас энэ талцлаа бас жаахан учир нартай болгож, энэ утга учиргүй намуудын энэ их талцал бол одоо ялангуяа доод түвшинд, сум аймгийн түвшинд маш утга учиргүй болж хувирч, энэ бол сүүлдээ бүр хонзогнолоор хүртэл илэрхийлэгдэж байгаа ийм зарчимгүй байдал ажиглагдаж байгаа учраас энийг бас жаахан наанатай цаанатай авч үзэх шаардлага үнэхээр зайлшгүй бий болоод байгаа. Зүгээр хөгжил дэвшлийнхээ төлөө талцдаг асуудал бол, бие биенийхээ байгаа бодлогод шүүмжлэл хэлдэг, алдаа дутагдал байвал тэрийг нь засдаг. Энийг бол би талцал гэж яг тэр утгаар нь ойлгохгүй байна л даа. 

Д.Дэмбэрэл: - Н.Батбаяр гишүүн тодотгоод асууя. 

Н.Батбаяр: - Би Ж.Батсуурь гишүүнтэй 100 хувь санал нэг байна. М.Энхболд гишүүнтэй 100 хувь эсрэг байна. Монголчууд эвлэлдэн нийлэх цаг болсон, М.Энхболд гишүүн ээ. Хоёр монгол хоорондоо учраа олох цаг болсон. Хоёр намаар талцаад яах юм бэ. Тийм учраас орон нутгийн сонгуульд намууд талцаад хэрэггүй. Ийм зүйлийг л бид нар дэмжих ёстой. Тэр утгаараа ярих юм бол монголчууд хоорондоо эвлэлдэн нийлэх цаг болчихож. Энийг та мэдрэхгүй байна, мэдэн будлиад байна уу? Тийм л зүйл асуух гэж байна. Яагаад ийм юм асууж байна вэ гэвэл би тантай хувь хүнийхээ хувьд ярьж үзсэн. Хоёр монгол хэрэггүй ээ, нэг л монгол байх ёстой. Хамтаръя гэж хэлж үзсэн. Тэгэхээр таны бодол тийм ээ, монголчуудыг хоёр хуваахад байна уу, нэг хуваахад байна уу, асууя. 

Д.Дэмбэрэл: - М.Энхболд Шадар сайд. 

М.Энхболд: - Миний асуултад хариулсан хариултыг би Н.Батбаяр гишүүнийг ойлгосон байх аа гэж бодож байгаа. Би бол тэр намаар талцаад хагараад байх биш учир начраа олж эвлэлдэж нэгдэж эх орныхоо хөгжлийн төлөө энэ улс төрийн хүчнүүд хамтарч ажиллах ёстой юм гэдэг байр суурийг 2007 онд Монголын ард түмэнд хандаж хэлж байсан. Өнөөдөр таны яриад байгааг би 2007 онд хэлж байсан гэж ингэж танд хариулсан. 

Ж.Батсуурь: - Тэгэхээр ер нь цаашдаа аймаг, сумын түвшинд Иргэдийн Төлөөлөгчдийн Хурал байгуулаад намаас нь нэр дэвшдэггүй болгочих юм бол орон нутгийн түвшинд одоо сумынхаа иргэдийн хурлыг үйл ажиллагаа явуулж байгаа бүхий л ажиллагаагаа улс төрийн үйл ажиллагаа гэж ойлгоод хэт талцал бий болоод байгаа учраас аймаг, сумын түвшинд ерөөсөө иргэдээс нь нэр дэвшүүлээд, иргэдийн төлөөлөгчдийн хурал байгуулаад, Улсын Их Хурлын сонгуулийн үр дүнгээр тэр чигээрээ, ер нь сумын Засаг даргын Тамгын газар, сумын удирдлага бол тэртээ тэргүй Засгийн газрын үргэлжлэл, багийн түвшинд ч гэсэн. Тийм учраас энэ сумдад, аймгийн түвшинд улс төрийн намуудаас нэр дэвшүүлэхийг нь болиулаад, жинхэнэ утгаар нь зүгээр Иргэдийн төлөөлөгчдийн Хурал байгуулбал яасан юм бэ гэдэг ийм, миний хувьд бол, хувь хүний хувьд ийм саналтай байдаг юм. Тэгэхээр цаашдаа энэ өөрчлөлтийг орон нутгийн сонгуулийн хууль боловсруулах үедээ бас одоо эрхэм гишүүдэд саналаа ярьж өргөн барина гэж бодож байгаа. 

Д.Дэмбэрэл: - Баярлалаа. Д.Арвин, Х.Баделхан, Э.Бат-Үүл гишүүд. Би үг хэлүүлэх гээд байна. Одоо гишүүд асуулт биш үг хэлэх үү. За энэ 3 гишүүн асууж байя. Ирцийг хангачихъя. Э.Бат-Үүл гишүүн. Дараа нь Х.Баделхан, Д.Арвин. Ирцийг хангатал асууя. 

Э.Бат-Үүл: - Ер нь санаа нь бол их зөв асуудал оруулж ирсэн. Их зөв. Нэн ялангуяа одоо энэ Европын холбооны орнуудын хямрал бол яг сонгуулийн амлалтаасаа болсон. Одоо Грек, Итали бол зүгээр сонгуульдаа улс төрчид нь зах замбараагүй амлаад, тэгээд улсын эдийн засгаа сүйдлээд өнөөдөр тэр чигт нь Европын холбоог чирчихлээ шүү дээ. Энэ бол яг үнэндээ тийм зүйлээс сэрэмжлэх гэсэн их чухал алхам л даа. Тэгэхдээ би асууж байна. Одоо сонгуулийн хууль дээр нэг зүйл оруулсан байж байгаа. Одоо та нар ч гэсэн бас хэлэлцэж батлах биз. 

Ер нь жишээ нь бол одоо төрийн эрх мэдлийг хууль бусаар авна гэж зарлаж байгаа хүчин сонгуульд орох тухай ярьж байна л даа. Шүүх бүртгээд авчихсан. Одоо сонгуульд орно. Сонгуульд орж байгаа улс төрийн зорилго нь бол сонгуулийн дараа ялагдагсдыг бөөгнүүлж хувьсгал хийнэ гэдгээ хэлээд байгаа байхгүй юу. Ялагдсан бухимдал дээр тоглоно гэдгээр. Бид нар сонгуулийн хуульд сая ярьж байгаад оруулж байгаа юм. Үндсэн хууль, холбогдох хуулиудыг сахин биелүүлэхээ илэрхийлсэн бичгээр. Ингэж байж сонгуульд орох эрх авна гэж ингээд оруулчихсан байж байгаа. Энэ аягүй чухал шийдвэр. Тэгвэл бид нар ахиж 7 сарын 1, ийм аюул руу явахгүй. 

Гэхдээ энд ярилцаж байгаад аягүй төвөгтэй бэрхшээл үүсэхээр. За энэ нэр дэвшигчийг бүртгэх. Энэ их гэсэн байгаа юм л даа. Энэ найруулгын алдаа юу, ямар алдаа вэ? Хөтөлбөрийг хүлээж авахгүй гэж байгаа байхгүй юу. Тэгээд зөрчил байвал одоо тухайн нэр дэвшигчийг бүртгэлээс хасна гэчихсэн байгаа юм. Энэ чинь ингэж томъёолох юм бол наадах чинь улс төрийн маргаан болоод хувирчихна. Шууд ийм хөтөлбөрийг оруулж ирсэн тохиолдолд бүртгэж авахгүй гэж байх ёстой шүү дээ. Хөтөлбөрийг нь авахгүй. Тэгснээ хасна гэдэг чинь байж болохгүй шүү дээ. Энэ чинь яагаад ингээд хийчихсэн юм бэ. Өөрөөр хэлбэл шууд бүртгэлд авахгүй байх ёстой шүү дээ. Бүртгэж авахгүй байх ёстой. Нэгдүгээрт. 

Хоёрдугаарт нь, Сонгуулийн ерөнхий хороо бол одоо Засгийн газрын бодлогын түвшний асуудлыг нягтлах үүрэг хүлээх нь. Нөгөө хөтөлбөр үзээд л, нөгөө төсвийг нь тооцож үзээд л, нөгөө бүх юмыг нь үзээд л ингээд одоо энэ чинь ер нь. Одоо парламентыг нягталдаг ажлыг Сонгуулийн ерөнхий хороо урьдчилж нягтлах тухай асуудал тавигдсан байна. Өөрөөр хэлбэл нэлээн хүнд асуудал тавьсан байна. Өөрөөр хэлбэл төсвийн алдагдлын тодорхой хувийг зааж болоогүй юм уу? Төсвийн алдагдлыг ийм хэмжээнд. 

Гурав дахь асуулт нь, бид одоо ингээд хавар төсвийн тодотгол хийгээд явчихдаг. Тэгээд сонгууль болдог. Дараа нь шинээр эрх баригчид гарч ирдэг. Гэтэл сонгуулийн үед тэр төсвийн тодотгол батлагдсан яваад байхад чинь сонгуульд тэрэнд хаа хамаагүй асуудал яриад явчихаж байгаа байхгүй юу. Тэр одоо яаж уялдуулах гэж байна. Ийм 3 асуулт байна. 

Одоо бид ийм хачин юмтай явж байгаа шүү дээ. Хавар нь төсвөө бид нар тодотгоод ирэх жилийн төсвөө хэлэлцээд нөгөө төсвийн юу билээ, хүрээний мэдэгдлээ батлаад явчихдаг байхгүй юу. Сонгуульд ёстой тэр ямар ч хамаагүй болчихсон давхиж явдаг байхгүй юу. Монгол Улс чинь хуулиа биелүүлнэ гэж байдаггүй гэдгээ бид тэр үед яруу тод харуулдаг шүү дээ. Шал өөр зорилт тавьчихсан явж байдаг байхгүй юу. Энэ яах юм. Тэгээд бид чинь 2, 3 жилээр зорилт тавьчихсан. Гэтэл сонгуулийн үед тэр нь ёстой хамаатай юм нэг ч байхгүй явж байдаг байхгүй юу. Энийг яаж уялдуулах гэсэн юм. Гурван асуулт байна. 

Д.Дэмбэрэл: - За хариулъя. Шадар сайд, Ж.Батсуурь гишүүн гээд. За Шадар сайд. 

М.Энхболд: - Өргөн барьсан хуулийн төслийг Улсын Их Хурал дээр хэлэлцэж улам бүр чамбайруулж гаргах байх гэж бодож байгаа. Тэгэхдээ энэ дээр Засгийн газрын түвшинд бас нэлээн тал талаас нь бодож байгаад сонгуулийн байгууллагуудтай санал бодлоо солилцож байгаад энэ хуулийн төслийг одоо Улсын Их Хуралд өргөн барьсан байгаа юм. 

Ер нь улс орны хэмжээнд одоо энэ төсөв санхүүгийн байдлыг хэт хүндрүүлсэн ийм бэлэн мөнгөний амалгаа хийсэн ийм мөрийн хөтөлбөрийг сонгуульд оролцох гэж байгаа улс төрийн хүчний мөрийн хөтөлбөрийг сонгуулийн хороо хүлээж авахгүй гэдэг байдлаар орсон. Тэр намыг нь бүртгэж авахгүй, хүлээж авахгүй гэдэг нь үндсэндээ мөрийн хөтөлбөрийг аваагүй гэдэгтэй утга нэг. Сонгуульд оролцох гэж байгаа улс төрийн хүчин бол ийм ийм материал юмнуудыг бүрдүүлэх ёстой гээд ингээд заачихсан. Мөрийн хөтөлбөрийг нь хүлээж аваагүй гэдэг бол сонгууль оролцох боломжийг нь бас хязгаарлаж байгаа ийм асуудал. Засч залруулж, тэр хүрээндээ болгож оруулж ирэх юм бол одоо тэрийг нь Сонгуулийн ерөнхий хороо шаардах юм гэж. 

Сонгуулийн ерөнхий хороо тэр дэвшүүлэн тавьсан зорилтыг бас үзэхэд тодорхой тооцоо судалгаа хийх, хөрөнгө мөнгийг нь тооцох ийм асуудал гарахыг үгүйсгэхгүй. Ер нь гарч байж энэ хуулийн гол зорилго бас хэрэгжих ёстой байх гэж. Сонгуулийн үеэр сонгуулийн байгууллага одоо бусад байгууллагуудтай одоо эдийн засгийн төв байгууллага, хөгжлийн төв байгууллагуудтай бас хамтарч тэр дээр үнэлэлт дүгнэлт хийж ийм боломж бололцоо олдох байх гэж. 

Тэр Э.Бат-Үүл гишүүний асууж байгаа тэр төсвийн хүрээний мэдэгдэл, сонгууль болж байгаа жилийн төсөв батлагдчихсан ийм үед сонгууль болж байхад тэрнээс хэтэрсэн, ихэссэн ийм зүйлүүдийг одоо ингээд амлаад байх юм. Энийг яаж зохицуулах юм бэ гэсэн ийм утгаар асууж байх шиг байна. Тэгэхээр энэ бол ер нь л тэр хэт их хүндрэл ачаалал авчрахгүй ийм байлгахын тулд энэ их амалгаа хийхгүй байлгах зорилгоор энэ хуулийн төсөл явж байгаа учраас энэ хууль батлагдаад тэгээд энэ хуулийг одоо улс төрийн хүчнүүд болон сонгуульд нэр дэвшиж байгаа, бие дааж нэр дэвшиж байгаа хүмүүс ч гэсэн энэ батлагдсан хуулийн хүрээнд тэр амлах юм аа бас хязгаарлах, хэмжээтэй болгох ёстой. Тэрийг нь зохицуулж өгөх зорилготой хууль юм аа. Энэ хууль гарснаар энэ засрах цэгцрэх ёстой гэж ингэж ойлгож байгаа.

Д.Дэмбэрэл: - Ж.Батсуурь гишүүн. 

Ж.Батсуурь: - За баярлалаа. Би Э.Бат-Үүл гишүүний асуултад зүгээр Байнгын хороон дээр хэлэлцсэн асуудалтай холбоотой зарим асуудлаар хариулт өгье. Тэр 29.7-д байгаа энэ зүйл заалт бол зайлшгүй бас дараа дараачийн хэлэлцүүлгээр нягталж үзэх, хэл найруулга, тэр өгүүлбэрийн дэс дараалал гээд авч үзэх шаардлага бол байгаа. Энийг хэлэлцэх эсэхийг нь шийдсэний дараагаар бас тодорхой ажлын хэсэг гарч энэ дээр нарийн тодорхой ажиллах байх гэж бодож байна. Зүгээр ер нь бол тэр амлалтыг одоо төсвийн алдагдал ч гэдэг юм уу, улсын төсөвтэй холбож авч үзэх, орон нутгийнн сонгуулийн хууль учраас тийм зүйл заалт одоо төсвийн алдагдлын хувь хэмжээ заах ч гэдэг юм уу, боломжгүй л дээ. Зүгээр ер нь бол яах вэ тухайн Засгийн газрын мөрийн хөтөлбөрт заасан зүйл заалтаас хэтрэхгүй байх ч гэдэг юм уу, Засгийн газраас баталсан Монгол Улсын баталсан төсвийн хүрээнд л амлалт байна ч гэдэг юм уу ийм зүйл заалт байх боломж бол бий. Тэгэхээр энэ нэгэнт Засгийн газраас өргөн барьсан нэмэлт, өөрчлөлт учраас энэ хэдэн зүйл заалтын хүрээнд л бид ажиллана л даа. Цаашдаа зүгээр ер нь яах вэ орон нутгийн сонгуулийн хуулийг иж бүрнээр нь өөрчлөх асуудал яригдах юм бол таны ярьж байгаа асуудал, саналыг бол зүгээр хувьдаа дэмжиж байна. Зайлшгүй байх ёстой. Зүгээр төсвийн алдагдлыг тэдээс доошгүй байлгана гэж. Орон нутгийн сонгуулийн хуульд бол Монгол Улсын төсвийн хэмжээнд ярих боломж бол байхгүй л дээ. 

Д.Дэмбэрэл: - За Э.Бат-Үүл. 

Э.Бат-Үүл: - Сая асуултаа ойлгуулаагүй юм шиг байна л даа. Өөрөөр хэлбэл ингэж байна шүү дээ. Хавар төсвийн хүрээний мэдэгдлээр бид төсвийн хүрээний мэдэгдлийг батлаад гаргачихаж байгаа юм. Сонгуульд бүртгүүлж байгаа, тэр төсвийн хүрээний мэдэгдэл дотор чинь орон нутгийн төсөв бас явж байгаа байхгүй юу даа. Тэгээд би асуугаад байна шүү дээ. Тэгэхээр одоо ухаандаа сонгуульд орж байгаа хөтөлбөрөө боловсруулаад орж байгаа тэр хүчнүүд бол тэр төсвийн хүрээний мэдэгдлийн хүрээнд хийсэн байх үүрэгтэй байхгүй юу даа. Тэгэхгүй хуулиа биелүүлэхгүй гэж очиж болохгүй шүү дээ. Сонгуульд орж байж одоо бүр худлаа юм ярьчихсан тийм ээ. Бид чинь сонгогчдод бол тэр хууль ямар хамаатай юм бэ гэж ярьж байгаа гэсэн үг байхгүй юу даа. Би тэр утгаар нь асууж байгаа байхгүй юу даа. Өөрөөр хэлбэл яагаад тэгээд заачихав гэж. Төсвийн хүрээний мэдэгдлийн хүрээнд тэр хөтөлбөр бүх юм багцлагдсан байх ёстой гэж асуудал тавина. Нөгөө нэг үүрэг нь бол шууд заах ёстой шүү дээ хуулиараа. Төсвийн хүрээний мэдэгдлийг сахин биелүүлэх үүрэгтэй байх ёстой шүү дээ. Хуульчилсан учраас. 

Д.Дэмбэрэл: - Шадар сайд М.Энхболд.

М.Энхболд: - Ер нь бол Э.Бат-Үүл гишүүний асуугаад байгаа бол зөв л дөө. Төсвийн хүрээний мэдэгдлийн хүрээнд тэр сонгуулийн амлалт юмнууд хийгдэх ёстой. Тэгж байж энэ хууль жинхэнэ утгаараа хэрэгжих ёстой юм аа гэдэг нь зөв. Тэгэхдээ төсвийн хүрээний мэдэгдэл маань бас нэг жилийн хугацааны асуудал. Сонгуульд, орон нутгийн сонгуульд одоо нэр дэвшигчээ оруулж байгаа улс төрийн хүчин бол 4 жилийн хугацаанд хийх ёстой асуудал учраас бас тэр зорилт юу байх вэ гэдгээ аль аль талаас нь бас эдийн засгийн тооцоо судалгаа юм аа хийж тэр зорилт, мөрийн хөтөлбөртөө юмнуудаа тусгах ёстой байх. 

Хуулийн гол утга санаа бол улсын эдийн засагт асар их хүндрэл учруулахаар их хэмжээний хөрөнгө мөнгө шаардсан, тэгээд одоо тэр сонгуулийн санал худалдаж авах зорилготой бэлэн мөнгө амалсан ийм зүйлүүдийг хориглоно гэж байгаа юм. Тэрнээс тэр хөгжлийн шинж чанартай тийм асуудлуудыг бас амлах, нийтэд нь зөвхөн нэг жилийн төсвийн хүрээний мэдэгдлийн хүрээнд хаагаад хорьчихож байгаа ийм хэрэг бол бас биш. Цаг хугацааны хувьд бол өөр. 

Д.Дэмбэрэл: - Баярлалаа. Ж.Батсуурь гишүүн. 

Ж.Батсуурь: - Ер нь бол Э.Бат-Үүл гишүүний энэ ярьж байгаа ийм чиглэлээр бас тодорхой зүйл заалт орох нь зүйтэй гэдэг саналыг дэмжиж байна. Зүгээр яг энэ нэмэлт, өөрчлөлтөд ийм асуудал орж ирээгүй учраас бид хөндлөнгөөс оруулж ирж хэлэлцэх боломжгүй байх л даа. Зүгээр дараа дараачийн өөрчлөлтүүд хийгдэх юм бол энэ асуудлыг авч үзэж таарна. Ер нь бол зөв зүйтэй санал. 

Д.Дэмбэрэл: - Гишүүдийг оруулъя. Энэ сонгуультай холбогдсон хуулиудаа хэлэлцчихмээр байна. Энэний дараачийн хууль бас л сонгуулийн хуультай холбоотой юм яваад байна. Гишүүдийг оруулъя. Санал хураана. Х.Баделхан гишүүн асуултаа тавъя. 

Х.Баделхан: - За баярлалаа. Энэ оруулж байгаа хуулийн төслийг дэмжиж байгаа л даа. Ер нь Орон нутгийн Хурлын сонгуулийн тухай хуулийг өөрчлөх нь зүйтэй гэж олон гишүүд сая ярьж байна. Олон санал гарч байгаа. Ажлын хэсэг байгуулагдсан байна. Зарим гишүүд бол ер нь сум, баг дээрээ намчирхаж талцахаа болио ер нь. Иргэдээс дэвшүүлээд сонгууль явуулъя гэсэн санал бас гаргаж байгаа. Хуулийн төсөл өргөн барьж байгаа. Энэ зөв л дөө. Ер нь орон нутгийн хуулийн сонгуулийн хуулийг өөрчлөхгүйгээр ер нь цаашдаа орон нутгийн удирдлага, ажил сайжрахгүй гэсэн ийм бодолтой байгаа. Тэгэхээр миний асуух гэж байгаа асуулт бол яг хугацааны хувьд амжих юм уу. Зарим гишүүд бол ер нь орон нутгийн хурлын сонгууль, Их Хурлын сонгуулийг тусад нь салгаад явуулах нь зүйтэй гэсэн тийм санал гаргаж байгаа. 

Их Хурлын сонгуулийн хувьд бол сонгууль явагдахаас 6 сарын өмнө хуулиа батлаад мөрдөх ёстой гэсэн заалт байгаа. Орон нутгийн хуулийн хувьд бас тийм саналтай байгаа юм уу? Энэ орон нутгийн хурлын сонгуулийн хуулийг ер нь өөрчлөх юм бол хэдийд өөрчлөх гэж байна гэсэн асуудлыг Байнгын хорооноос асуумаар байна л даа. Баярлалаа. 

Д.Дэмбэрэл: - Ж.Батсуурь гишүүн. 

Ж.Батсуурь: - Орон нутгийн сонгуулийн хуулийг өөрчлөх юм бол ер нь энэ намрын чуулганаар хэлэлцэж, намрын чуулган завсарлахаас өмнө хэлэлцэж баталж шийдвэрлэх цаг хугацааны хувьд ч гэсэн энэ нь чухал байх л даа. Гэхдээ хаврын чуулган 4 сард эхлэх учраас цаг хугацааны хувьд хавар чуулган эхлэхээр бага, их богино орон зай үлдэнэ. Зүгээр ер нь бодитойгоор орон нутгийн сонгуулийг сум, аймгийн түвшинд улс төрийн намуудаас дэвшүүлдэггүй иргэдийн төлөөллийн байгууллага гэдэг утгаар нь явуулъя гэх юм бол бас л одоо Үндсэн хуулийн өөрчлөлтийн асуудал руу орох учраас энэ удаа үндсэн хуулиндаа бид өөрчлөлт оруулж энэ бүхий л асуудлыг багцаар нь шийдвэрлэж чадахгүй учраас яах аргагүй хуучнаараа явахаас зайлшгүй байх. Зүгээр Үндсэн хуулийн зарим өөрчлөлтийг өргөн барьчихсан, 6, 7 зүйлийг өргөн барьчихсан байж байгаа. Тэгэхээр энэний явц нөхцөл байдлаас бас зарим зүйл шалтгаална. Хэрвээ энэ шийдэгдэх юм бол ер нь зүгээр улс төрийн нэг л сонгууль явуулъя. Ерөнхийлөгчийнх, Их Хурлынх. Тэгээд орон нутгийн сонгуулийг бол зүгээр иргэдийн төлөөлөгчдийн байгууллагаар нь байгуулъя. Улсын Их Хурлын сонгуульд эрх авсан нам нь орон нутгийнхаа удирдлагыг томилоод чөлөөлөөд явчихдаг. Дэргэд нь иргэдийн хурлын төлөөллийг байгуулъя гэдэг ийм л зүйл заалт руу орвол илүү үр дүнтэй юм уу даа. Жижиг цөөн хүн амтай, тархай бутархай улс оронд хэт улс төржилт явагдах юм бол нөгөө л талцал гэдэг асуудал бол дэндүү газар авч бас үнэхээр цаашдаа байдалд улам их хүргэхийг үгүйсгэх аргагүй байгаа учраас энэ тал дээрээ бас яаравчлавал яасан юм бэ гэдэг бодолтой байдаг юм. 

Д.Дэмбэрэл: - За баярлалаа. Гишүүд асуулт асууж хариултаа авлаа. Үг хэлэх гишүүн байна уу? Э.Бат-Үүл гишүүн эхлээд үг хэлье. Дараа нь С.Эрдэнэ. 

Э.Бат-Үүл: - Энэ арга байхгүй чухал асуудал учраас л яриад байна л даа. Нээрээ үнэхээр одоо энэ Европын үзүүлсэн энэ их харамсалтай туршлагаар бид явах уу, сургамж авах уу гээд. Сургамж авах талаа л манай Засгийн газар барьсан байна. Энэ их чухал зүйл. Тэгэхдээ манайд нэг аягүй ээдрээтэй асуудал байдаг юм. Энэ бусад улсыг ерөнхийд нь практикийг нь хараад байхад одоо Ц.Мөнх-Оргил гишүүн засч нэмж хэлэх биз. Сонгуулийн дараахь шинэ Засгийн газар өөрийн төсөвтэй орж ирдэг. Жишээ нь, Европын орнуудад одоо 11 сард байна уу сонгууль болдог. Тэгээд шинэ он дээр өөрийнхөө, эрх баригчид өөрийнхөө төсвийг барьж орж ирдэг. Америкт Ерөнхийлөгч нь 1 сард тангарагаа өргөдөг. Америкийн төсөв 4 сард шиг санаж байна. Конгрессоор хэлэлцэгддэг. Гэтэл манайх харамсалтай нь яасан гэхээр зэрэг төсвийн хүрээний мэдэгдэл гэдэг зүйлийг сонгуулийн өмнө хийхээр хийчихгүй юу. Гэтэл одоо шал өөр Засгийн газар орж ирээд бодлогын том өөрчлөлт хийгээд төсвөө өөрчилмөөр байна. Тэгэхгүй хуучин төсвөөр явчихаар нөгөө эрх барьсан 4 жилд хөтөлбөрөө хэрэгжүүлэх биш 3 жилд хөтөлбөрөө хэрэгжүүлэх болчихоод байгаа байхгүй юу. Шинэ бодлогоо. 

Тэгэхээр би бол энэ дээр яах гээд байгаа юм бэ гэхээр ингэх ёстой болоод байна л гэж хэлээд байгаа юм л даа. Хэлэлцүүлгийн явцад л оруулмаар байна. Ер нь бол төсвийн алдагдлын хэмжээг заагаад хатуу өгчих ёстой. Хоёрдугаарт, тийм байгаа гэдгээ намууд нотлох ёстой. Тэрнээс биш Сонгуулийн ерөнхий хороо одоо тэрийг хараад суугаад байхгүй. Зүгээр л намууд одоо яг тооцоогоо авчирч үзүүлээд яг ийм шаардлагад нийцсэн төсөв маань энэ байна. Хөтөлбөрийн юу энэ байна гэж оруулж ирэх ёстой. Бодлогын. Тэгэхгүй бол Сонгуулийн ерөнхий хороо нөгөө төсвийн тооцоо хийгээд суух болно шүү дээ. Аягүй төвөгтэй юм болно шүү дээ. Бүр юун бүртгэх. Бүртгэж авах ажлыг тэгвэл 6 сарын өмнө эхлэхгүй бол болохгүй болчихно шүү дээ. Энэ чинь аягүй их ажил болно шүү дээ. Яг бодитой дээр болно шүү дээ гэж бодоод байгаа юм. 

Тэгэхээр бид энэнээс зайлсхийх арга нь бол төсвийнх нь орон хэмжээнд ч тэр, ер нь улсын төсөв, тэгээд нэн ялангуяа урсгал төсвийн, урсгал юунуудын алдагдал бүх юмыг нь хуульчлаад заачих ёстой юм уу гэж бодож байгаа байхгүй юу нэг талаасаа. Нөгөө талаасаа бол сонгуулийн жилд төсвийн хүрээний мэдэгдэл ярьдагийг болиулаад 7 сард сонгууль боллоо, 8 сард Засгийн газар байгуулагддаг. Өнгөрсөн практикаас харахад. Тэгээд шууд 8 сард төсвийн хүрээний мэдэгдлээ шинэ Засгийн газар оруулж ирдэг байвал яасан юм бэ гээд байгаа байхгүй юу. 

Д.Дэмбэрэл: - Баярлалаа. С.Эрдэнэ гишүүн үгээ хэлье. 

С.Эрдэнэ: - Баярлалаа. Энд зүгээр зарим гишүүдийн яриад байгаатай санал нийлэхгүй, логик уялдаа холбоо харагдахгүй байна л даа. Жишээ нь ингээд орон нутгийн сонгууль дээр тэр тухайн Их Хурлын сонгуульд ялсан намын баталсан ч байдаг юм уу, дэвшүүлсэн мөрийн хөтөлбөр, тэр янз бүрийн төсөв мөнгөний хүрээнд, орон нутгийн сонгуульд одоо мөрийн хөтөлбөрөө зохицуулж орж ирэх ийм юм яриад байгаа юм л даа. Энэ чинь одоо сонгууль юм уу, эсвэл одоо юу юм бэ энэ чинь. Сонгуульд чинь тухайн намууд иргэдэд таалагдах, иргэдийн хүсэн хүлээж байгаа тэр зорилго, зорилтыг дэвшүүлж байж л өрсөлддөг шүү дээ. Тэрнээс аль нэг намыг одоо юу гэдэг юм би намын дэвшүүлсэн, бодлого, зорилгод нийцүүлсэн бодлого дэвшүүлээд тэгээд сонгуульд орно гэдэг ийм утгагүй юм яриад байх юм. 

Тийм ч утгаар нь би бол одоо нэг зүйлийг харж байгаа шүү дээ. 2008 оны орон нутгийн сонгуулийн хуульд оруулсан өөрчлөлт бол энэ нам, тухайн нам бүх шатны сонгуульд орохдоо нэг л мөрийн хөтөлбөр, нэг л төсөв зорилготой оръё гээд бүх шатны сонгуулийг нэг өдөр явуулахаар би ингэж хуульчилсан гэж ойлгож байгаа шүү дээ. Одоо болохоор энийгээ бараг салгачихъя, Их Хурлын сонгуулийг нэг явуулаад, дараа нь орон нутгийн сонгууль явуулъя, тэгээд орон нутгийн сонгуульд нэр дэвшиж байгаа нам нэр дэвшигч нь одоо тэр Их Хурлын сонгуульд олонхи болсон нөхдийн мөрийн хөтөлбөр, тэр юманд зохицуулсан юм оруулж ирэх ёстой, тэгэхгүй бол хориглоно ч гэх шиг ингээд ийм сонин юм оруулж ирээд ингээд бантан хутгаад байх юм. Би бол үнэндээ энд гайхаж байна. 

Ер нь зүгээр тухайн орон нутгийн нийгэм, эдийн засгийг хөгжүүлэх үндсэн чиглэл, тухайн орон нутгийн нийгэм, эдийн засгийг хөгжүүлэх өөр өөрийн онцлогууд байгаа шүү дээ, аль ч орон нутагт. Ялангуяа энд бол одоо аймаг, нийслэл, орон нутгийг удирдаж байсан олон хүмүүс байж л байна. Жишээ нь одоо Баян-Өлгий аймгийг нийслэлтэй харьцуулахад үнэхээр хэцүү. Хөвсгөлийг нийслэлтэй харьцуулахад үнэхээр хэцүү. Нийслэлд одоо тулгамдаж байгаа нийгэм, эдийн засгийн хүндрэлтэй асуудлууд, одоо Баян-Өлгий, Хөвсгөлд бол байхгүй шүү дээ. Жишээ нь, хүн амын төвлөрлийн зовлон бол аймгуудад байхгүй. Нийслэлд бол байдаг. Тэгээд одоо энэ утаа, түгжрэл гээд эдийн засгийн тулгамдчихаад байгаа томоохон асуулууд аймгуудад байхгүй шүү дээ. Тэгээд одоо яах юм энэ тухайн орон нутгийн онцлогийг тусгасан мөрийн хөтөлбөр, сонгуулийн зорилт, зорилгыг дэвшүүлж болохгүй гэсэн үг юм уу. Ийм сонин сонин логикгүй юм яриад байх юм. 

Би тэгээд зүгээр, хэрвээ үнэхээр л энийг орон нутгийнх хэмжээнд ч тэр, Их Хурал дээрээ ч тэр нэг л хөтөлбөртэй, нэг зорилготой байх нь зүйтэй гэж. Би тэгж үзэж энэ асуудал орж ирж байна гэж ойлгож байна. Тэгж үзэж л байгаа юм бол тэгвэл сонгуулиа нэг л өдөр явуулах хэрэгтэй шүү дээ. Бүх шатны сонгуулиа нэг л өдөр явуулъя. Тэр төрийн удирдлага алдагдаад байгаа юм энд байх ч үгүй. Угаасаа үндэсний эв нэгдлийг эрхэмлэгч Ерөнхийлөгч нь Монгол төрийн тэргүүн гээд байж байна. Бүх цэргийн командлагч, бүх юмыг нь хянаад, хараад байж байна. Дээд шүүх, улсын прокурор, хууль цагдаа, хүчний байгууллага бүгд л ажиллаж байна. Энд бол төрийн удирдлага алдагдаад байх аюул бол байхгүй. Зүгээр өнөөдөр тэр битгий хэл хуульд байж байгаа шүү дээ. Дараагийн Засгийн газар, дараагийн яамны сайд, дараагийн Засаг дарга үүрэгт ажилдаа ортол урд талын тэр албан тушаалтнууд ажил, үүргээ гүйцэтгэж байх ийм хуультай шүү дээ. Тэгээд энэ юу нь удирдлага алдагдаад байгаа юм. 

Тийм учраас юу хэлэх гээд байгаа юм бэ гэхээр энэ хуулийг үндсэндээ тэр бүх шатны сонгуулийг нэг өдөр явах тэр хуультайгаа уялдуулаад энэ асуудлаа хэлэлцээд. /минут дуусав/

Д.Дэмбэрэл: - Баярлалаа. Н.Батбаяр үгээ хэлье. 

Н.Батбаяр: - Өнөөдөр 2011 оны 12 дугаар сарын 08-ны өдрийн 17 цаг 32 минут болж байна. Их Хурал хуралдаж байна. Дэгээ зөрчиж байна. Их Хурал хуралдаж байгаа үед Их Хурлын гишүүдийн олонхи буюу 39 хүн сууж байх ёстой. Энд Хувьсгалт намаас 12 хүн байна. Ардчилсан намаас 6 хүн байна. 18 хүн байна. Нэрээр нь дурдъя. Х.Наранхүү, Ц.Даваасүрэн, Ц.Дашдорж, М.Энхболд, Х.Жекей, Р.Буд, Х.Баделхан, А.Тлейхан, Ц.Мөнх-Оргил, Д.Одбаяр, Ж.Батсуурь, П.Алтангэрэл, С.Эрдэнэ, Э.Бат-Үүл, Д.Зоригт, Н.Батбаяр, Р.Гончигдорж, Д.Дэмбэрэл. Хэдэн хүн байна. 18 хүн байна. Тийм үү. Аль болгон ингэж явах юм бэ. Тэр тусмаа өнөөдөр орж байгаа асуудал дээр. Миеэгомбын Энхболд тийм ээ, гишүүн ч байсан, Ерөнхий сайд ч байсан. Тийм үү. М.Энхболд оо, хэрвээ ийм юм оруулах гэж байгаа бол зөв явуулаа. Хүн хэлээрээ, мал хөлөөрөө гэж. Тийм биз дээ. Тэгэхгүй бол зүгээр чоно борооноор гэж асуудал оруулж ирж болохгүй ээ. 

Тэгэхээр өнөөдөр бид хуулиа зөрчөөд тийм ээ, 18-хан хүн хууль ярьж болохгүй ээ. Бусад нь хаачсан юм. Асуулт тийм биз дээ. Нөгөө талаар юу гэж хэлэх гэж байгаа юм. Яг өнөөдрийн оруулж ирж байгаа асуудал ярих юм бол тийм биз дээ, боддоо монголчууд бие биенийгээ мэддэг. Тийм биз дээ. Бие биенийгээ сонгодог байх ёстой гэж. Тэр сонгодог асуудлыг нь хаячихаад мэддэг болъё гэж буруу. 

Би дахиад Миеэгомбын Энхболд руу яръя. Хотын дарга байсан. Одоо хотын фракцыг тэргүүлж байгаа хүн. Хотын энэ юу гэх юм бэ дээ түгжрэл юунаас болж байгаа юм. Замтай холбоотой. Зам газартай холбоотой. Хаа хамаагүй газар өгдөгөө боль л доо миний найз. Одоо урагшаа Эх тэнгэр лүү явж байгаа зам, Олимпийн гудамж. Тэр дотор байж байгаа газар чиний газар байж байгаа. Хотын түгжрэлийг өөрөө бий болгож байгаа байхгүй юу найз аа. Боль. Би энийг зориуд хэлж байгаа юм. Нэг. 

Хоёрдугаарт, хэдүүлээ хуулиа мөрдье. Ирцээ бүрдүүлж байгаад хуралдья. Шударга байцгаая. Буруу буруугаа хүлээцгээе. Би буруутай бол буруугаа хүлээе. Та буруутай бол буруугаа хүлээцгээе. Ийм л байцгаая. Зөв үү. М.Энхболд оо. Ийм л юм баймаар байна. Би үгээ хэлж байна. Тийм ээ. Чиний газар гэж байгаа. Чиний фракц гэж байгаа. Чи тэрийгээ чөлөөлчих за юу. Чи Их Хурал дээр ямар хууль санаачилсан юм. Юу оруулж ирсэн юм. Дуугүй суудаг хүн. Гэхдээ чи цаагуураа юм хийдэг л хүн шүү дээ. Боль за юу. Ингэж чамд хэлэх гэж байгаа юм. 

Яах вэ дээ манай найзын амьдрал, дүгнэж болно. Тэгэхдээ орхъё за юу. Ганцхан л юм хэлье. Зүгээр хэдүүлээ шударга байцгаая. Болж байна уу. Миеэ ч шударга байя, би ч шударга байя. Хоёулаа харилцан хариуцлагаа хүлээе. Тэгээд л явцгаая. Баярлалаа. 

Д.Дэмбэрэл: - Ц.Даваасүрэн гишүүн. Ирцээ бүрдүүлье. Санал хураахад ирцтэй хураана. За Ц.Даваасүрэн гишүүн үгээ хэлье. 

Ц.Даваасүрэн: - Би хуулийн төслийг зарчмын хувьд дэмжиж байгаа юм. Энэ бол ер нь олон жил яригдсан асуудал. Тийм учраас би энэ хуулийг олон хуулиуд дээр бид нар тусгах гэж оролдсон, Төсвийн тогтвортой байдлын тухай хууль, мөн одоогийн яг хэлэлцээд явж байгаа төсвийн хуулийн шинэчилсэн найруулга энэ тэр дээр бол энэ асуудлыг ярьж байгаа л даа. Тэгэхээр бид нар нэг ийм зүйлийг л анхааръя гээд байгаа юм. Хөгжлийн ерөнхий зорилт төлөвлөлтөө хуульчлаад, тэрийг харин яаж биелүүлэх вэ гэдэг хөтөлбөрөөр л намууд өрсөлдөнө гэж. Ерөнхий зарчим. Ер нь бол энэ хөгжингүй зөв явж байгаа орнуудын зарчим бол тэр юм билээ л дээ. Тэрнээс биш дандаа хөгжлийн зорилтууд гаргаж ирээд ингээд яваад байх юм бол төвөгтэй байдал руу ороод, нөгөө зардал чирэгдэл нь төсөв даахгүй болоод өрөндөө баригдаад ийм л нөхцөл байдал руу зарим орнууд явдаг юм байна л даа. 

Тэгэхээр би болохоор зүгээр энэ одоогийн оруулж ирсэн зарчмыг харахаар сонгууль нэг өдөр явбал яг болж байгаа юм. Гэтэл сонгууль урд хойноо явбал. Одоо нөгөө олонхи болчихсон Засгийн газрын мөрийн хөтөлбөр нь гарчихсан байдаг. Одоо бидний өмнөх ч гарчихсан байдаг. Хөгжлийн төлөвлөгөө нь тодотгочихсон байдаг. Гэтэл хөдөөний нэг нөхөр шал өөр юм яриад туугаад байдаг. Манай намын мөрийн хөтөлбөр ийм байсан юм гэсэн хязгаартай. Тэгээд бас л нөгөө нэмж болох зардлууд гаргаж болох ч юм шиг нэг ийм л юм харагдаад л. Бас баригдахгүй болчихоод байна л даа. Тэгэхээр энэ орж ирж байгаа орон нутаг ч тэр, нөгөө аймаг, төвдөө ч тэр бид нар нөгөө тэр олонхи болсон намынхаа хөтөлбөрийг дэмжээд шийдчихсэн байгаа байхгүй юу даа. Шийдчихсэн байгаа шүү дээ. Та түрүүн бол яриандаа хэлсэн шүү дээ. Гэхдээ орон нутгийн хуралд чинь төсвийг нь Их Хурал баталж өгч байгаа шүү дээ. Олонхи болсон намын Их Хурал баталж өгч байгаа шүү дээ. Тэгэхээр энэ дээр бол бас тэр хөгжлийн ерөнхий төлөвлөгөө хуульчилсан байна. Тэрэндээ баригддаг байна. Намуудын мөрийн хөтөлбөр. Намууд бол тэр яаж энэ хөгжлийн ерөнхий зорилтдоо хүрэх вэ гэдэг хөтөлбөр аргачлалаараа өрсөлдөж байна вэ гэдэг агуулгыг л бид нар хуулиудаараа сайн гаргаж өгөх ёстой гэж би бодоод байна л даа. 

Тэрнээс биш одоо цөөнх болсон хөтөлбөр ахиад нэг жижиг хэмжээгээр ч гэсэн амьдардагч юм шиг нэг ийм санаанууд цухалзаад байгаа энэ тэрийг хэлэлцүүлгийн үед би эргэж хараачээ гэж санал хэлж байгаа юм. Дэмжиж байна. 

Д.Дэмбэрэл: - Гишүүд үгээ хэллээ. Өнөөдөр яасан өдөр вэ. За тэгье. Өнөөдөр ер нь бас юм явахад жаахан хэцүү болоод байна. За маргааш санал хураая. Ерөөсөө зогсооё. Өнөөдрийн чуулган өндөрлөлөө. (16:40-17:40) Ц.Алтан-Од

Хуралдаан 17 цаг 40 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 







Ц.НАРАНТУЯА










Ц.АЛТАН-ОД

